HOTUBA YA MSEMAJI MKUU WA KAMBI RASMI YA UPINZANI BUNGENI KATIKA WIZARA YA MADINI, MHESHIMIWA JOHN HECHE (MB), AKIWASILISHA MAPITIO YA BAJETI YA WIZARA KWA MWAKA WA FEDHA2018/2019 PAMOJA MAONI YA KAMBI RASMI YA UPINZANI KUHUSU MAKADIRIO YA MAPATO NA MATUMIZI YA FEDHA, KWA MWAKA WA FEDHA 2019/2020

Yanatolewa chini ya Kanuni ya 99(9) ya Kanuni za Kudumu za Bunge,

Toleo la Januari, 2016

_____________________
A. UTANGULIZI

1. Mheshimiwa Spika, kwanza kabisa napenda kumshukuru Mwenyezi Mungu, mwingi wa rehema, kwa kunijalia uhai,  afya njema na   kunipa nguvu na uwezo wa kusimama mbele ya Bunge lako tukufu ili kutoa maoni ya Kambi  Rasmi ya Upinzani Bungeni, kuhusu mapitio ya utekelezaji wa bajeti ya Wizara ya Madini pamoja na makadirio ya mapato na matumizi  kwa mwaka wa fedha 2019/2020.
2. Mheshimiwa Spika, kwa mujibu wa Hati Idhini Na.144 ya tarehe 22 April, 2016 iliyofanyiwa marekebisho tarehe 15 Octoba, 2017 majukumu ya wizara ya Madini ni kubuni, kuandaa na kusimamia Sera, Mikakati na Mipango ya kuendeleza sekta ya Madini, kusimamia migodi na kuhamasisha shughuli za uchimbaji pamoja na utafutaji wa madini kwa kutumia tafiti za kijiofizikia na kijiolojia, kuratibu na kusimamia uongezaji thamani madini kwenye biashara ya Madini, kukuza ushiriki wa wazawa kwenye shughuli za utafutaji, uchimbaji na biashara ya madini nchini, kusimamia na kuratibu shughuli na maendeleo ya wachimbaji wadogo, kusimamia taasisi na mamlaka zilizoko chini ya wizara pamoja na kuratibu na kusimamia maendeleo na utekelezaji majukumu kwa watumishi wa Wizara.  Wizara pia inasimamia taasisi sita ambazo ni Tume ya Madini Tanzania, Chuo cha Madini, kituo cha Jemolojia Tanzania, na Taasisi ya uhamasishaji Uwazi katika Rasilimali Madini, Mafuta na Gesi Asilia (Tanzania Extractive Industries Transparency Initiative- TEITI)
3. Mheshimiwa Spika, Napenda pia kurejea Sera mbadala za Chadema, toleo la Julai, 2018 kuhusu usimamizi madhubuti na endelevu wa sekta ya Madini. Ili kuhakikisha Sekta ya Madini inasimamiwa kwa maslahi mapana ya Taifa na Wananchi, CHADEMA tutahakikisha tunarekebisha Sheria zote zinazosimamia Madini, tutahakikisha tunakuwa na Mfuko wa Taifa wa Maendeleo, tutahakikisha kunakuwepo na fursa za Mikopo kwa wachimbaji wadogo na wa kati, pamoja na kurudisha Mazingira katika hali yake ya kawaida baada ya shughuli za Uchimbaji.
4. Mheshimiwa Spika, Serikali ya CHADEMA kutokana na kutambua kwamba madini ni kwa ajili ya vizazi vyote vya sasa na vijavyo, itahakikisha kwamba uwepo wa madini unatumika kama dhamana kwa ajili ya serikali kupata fedha za kuwekeza kwenye miradi ya maendeleo ambayo ni endelevu, na hivyo CHADEMA hatutashindwa kupeleka fedha za Miradi ya Maendeleo. Uwezo wetu, wa kupeleka fedha za Bajeti utakuwa mkubwa kuliko uwezo wa Serikali ya sasa wa kupeleka 0.5% ya bajeti ya miradi ya maendeleo kwa wananchi, katika mwaka wa fedha 2018/2019.
5. Mheshimiwa Spika, kwa kufanya hivyo CHADEMA tunaamini kwamba Madini yanasaidia kukabiliana na changamoto za kiuchumi kama vile mfumuko wa bei, kuyumba kwa soko la hisa na mitaji na pia rasilimali hizo ni muhimu kukabiliana na mdororo wa uchumi kwa ujumla. Wananchi watanufaika kwa kuwa na fursa ya mikopo yenye masharti nafuu kwa wachimbaji wadogo na wa kati na pia fursa za ajira zenye kipato zitapanuka. Pamoja na hayo huduma za kijamii zitaboreshwa kwa sababu serikali itapata mapato kutoka kwenye makampuni ya uwekezaji na kupitia utaratibu wa makampuni ya uwekezaji kusaidia jamii.
6. Mheshimiwa Spika, Nimeona ni vyema kuanza na utangulizi wa Sera Mbadala kutokana na Sera zilizopo kushindwa kuwanufaisha wananchi kama walivyotarajia, Maoni ya Kambi ya Upinzani Bungeni yamejielekeza kuonesha namna ambavyo wizara imeshindwa kutekeleza majukumu yake kulingana na Bajeti iliyopata na kwa kufanya hivyo hotuba yetu imeonesha mbadala wa sera zilizoshindwa za Chama Cha Mapinduzi. 
B. MAPITIO YA UTEKELEZAJI WA MPANGO NA BAJETI YA WIZARA KWA MWAKA WA FEDHA 2018/2019.
7. Mheshimiwa Spika, Wizara katika kipindi cha mwaka wa fedha 2018/2019 iliidhinishiwa jumla ya shilingi bil. 58,908,481,992. Kati ya fedha hizo jumla ya shilingi 19,620,964,000 zilitengwa kwa ajili ya utekelezaji wa shughuli Miradi ya maendeleo na shilingi 20,958,262,992 zilitengwa kwa ajili ya ajili ya matumizi ya kawaida.
i. Fedha za Maendeleo zilizopokelewa

8. Mheshimiwa Spika, katika mwaka wa fedha 2018/2019 Wizara iliomba na kuidhinishiwa jumla ya shilingi Bilioni 19,620,964,000 hadi kufikia February, 2019 wizara ilikuwa imeshapokea jumla ya shilingi milioni 100 tu, sawa na 0.5% ya bajeti yote ya fedha zilizotengwa kwa ajili ya shughuli za maendeleo. Kwa uwezo huu wa Serikali kushindwa kutoa hata asilimia moja ya fedha za miradi ya maendeleo, ni kushindwa kwa serikali hii kutekeleza miradi ya maendeleo, kwa maneno mengine Serikali imefikia kikomo cha uwezo wa kugharamia miradi ya maendeleo, na ushahidi wake ni namna ambavyo serikali inaweza kukusanya na kutumia fedha.  Kambi Rasmi ya Upinzani Bungeni inataka kujua sababu za serikali kutoa fedha ambazo hazifiki hata 1% ya bajeti ya maendeleo ya wizara.
9. Mheshimiwa Spika, kwa kipindi cha miaka miwili sasa Serikali ya Chama Cha Mapinduzi imeshindwa kupeleka fedha kwenye miradi ya maendeleo ya Wizara hii. Mwaka wa fedha 2017/2018 serikali ilitoa fedha za kugharamia Miradi ya maendeleo kwa Wizara ya Madini kwa 3.83%, mwaka wa fedha 2018/2019 hali ni mbaya zaidi kwa kuwa Serikali sasa imetoa fedha za kugharamia Miradi ya Maendeleo kwa asilimia 0.5%. ya bajeti yote ya Miradi ya maendeleo iliyopangwa na kupitishwa kwa mwaka wa fedha 2018/2019.  Kambi Rasmi ya Upinzani Bungeni inataka majibu kutoka serikalini sababu hasa za kushindwa kupeleka fedha za maendeleo kwenye wizara hii kwa miaka miwili mfululizo?
10. Mheshimiwa Spika, kushindwa kwa Serikali kupeleka fedha za Miradi ya Maendeleo kama ilivyoidhinishiwa na Bunge lako tukufu ni matokeo ya sera mbaya za Serikali ya CCM ambazo zinasababisha Serikali hii kukosa fedha na hivyo kushindwa kupeleka fedha kutekeleza miradi ya Maendeleo. Ndiyo sababu CHADEMA katika sera Mbadala tunasema, tutaanzisha Mfuko maalumu wa fedha zinazotokana na uwekezaji wa madini ili zitumike katika miradi mikubwa yenye manufaa kwa nchi na kutoa huduma za kijamii kwa wananchi, Sera hii itaondoa tatizo la Serikali kushindwa kupeleka Fedha za Miradi ya Maendeleo kama ilivyo sasa. 
11. Mheshimiwa Spika, Ni dhahiri kwamba miradi yote ambayo wizara ilitarajia kutekeleza katika mwaka wa fedha 2018/2019 haijatekelezwa kwa sababu serikali hii haina fedha za kutekeleza Miradi hiyo, Kambi Rasmi ya Upinzani Bungeni inapenda kufahamu ukiacha Sera za Serikali ya CCM ambazo zimetufikisha hapa tulipo, Serikali inakwama wapi? Ni muhimu kufahamu ili Bunge liweze kuishauri na kuisimamia Serikali kwa mujibu wa Ibara ya 63(2) ya Katiba ya Jamhuri ya Muungano wa Tanzania.
ii. Fedha zilizotolewa bila Idhini ya Bunge.
12. Mheshimiwa Spika, taarifa ya wizara kuhusu utekelezaji wa Bajeti kwa mwaka wa fedha 2018/2019 zinaonesha kwamba Wizara ilipokea shilingi bilioni moja (1,000,000,000.00) kwa ajili ya ujenzi wa Ofisi za Wizara eneo la Ihumwa, Dodoma. Pamoja na malengo mazuri ya ujenzi wa Ofisi, Kambi Rasmi ya Upinzani tunaona siyo sawa Wizara ya Fedha na Serikali kutoa fedha ambazo hazikuwa kwenye bajeti, ikiwa Serikali ilikusudia kujenga Ofisi hiyo, kwanini haikuomba bajeti yake ndani ya Bunge hili ili kuidhinishiwa na Bunge hili? Na ikiwa Serikali ilipata wazo hilo baadaye kwanini Serikali haikufuata utaratibu wa kisheria wa Bajeti ya Nyongeza kwa matakwa ya sheria za Nchi? Utaratibu huu, ambao ni kinyume na kifungu cha 43 cha sheria ya Bajeti, Sura ya 439 kama ilivyofanyiwa marejeo mwaka 2015 umeanza kuota mizizi katika Serikali hii ya awamu ya Tano kuvunja na kudharau sheria za nchi. Kambi Rasmi ya Upinzani Bungeni inaitaka Serikali kuacha mazoea ya kuvunja sheria za nchi ambazo walikula viapo kuzilinda.
13. Mheshimiwa Spika, Mara zote utekelezaji wa Mpango na Bajeti kwa miaka yote tunaambiwa unazingatia pamoja na mambo mengine; Dira ya Taifa ya Maendeleo ya Mwaka 2025; Ilani ya Uchaguzi ya Chama Cha Mapinduzi (CCM) ya Mwaka 2015 - 2020; Mpango wa Maendeleo wa Taifa wa Miaka Mitano (2016/17 – 2020/21); Malengo ya Maendeleo Endelevu 2030; Sera ya Madini ya Mwaka 2009; Sheria ya Madini ya Mwaka 2010 na Marekebisho yake ya Mwaka 2017 na Kanuni zake. Vilevile, umezingatia maoni na ushauri wa Kamati Maalum ya Mheshimiwa Rais ya kuchunguza aina, wingi na thamani ya madini, Kambi Rasmi ya Upinzani Bungeni inapenda kujua Je, utekelezaji wa Ilani ya Chama Cha Mapinduzi, na maelekezo ya Serikali maana yake ni kupeleka fedha za Miradi ya maendeleo kwa kiwango cha 0.5%?
C.  HATMA YA SEKTA YA MADINI NCHINI
14. Mheshimiwa Spika, Sekta ya madini imekuwa haifanyi vizuri tofauti na matarajio ya walio wengi nchini. Utajiri mkubwa wa madini yaliyoko nchini, hauendani kabisa na hali ya umaskini mkubwa wa wananchi. Mpaka sasa 45% tu ya mauzo ya nje ya nchi yanategemea madini huku nchi yetu ikiwa ni ya  4 barani Afrika kwa uzalishaji wa madini hususani ya dhahabu. Ni wazi kuwa bado wananchi walio wengi hawanufaiki na sekta hii na taifa halipati mapato stahiki kutokana na madini.
15. Mheshimiwa Spika, sekta ya madini imeshindwa kutoa mchango wenye manufaa katika bajeti ya serikali. Kwa mujibu wa hotuba ya Naibu Waziri aliyeitoa tarehe 15,Januari 2018 akizungumza na Wakuu wa Idara na vitengo vya Wizara ya Madini Ofisi Kuu Dodoma alisema mpaka sasa sekta ya madini huchangia 3.5% katika pato la taifa.
16. Mheshimiwa Spika, ni fedheha kwa nchi yetu iliyozungukwa  na madini na miamba ya aina mbalimbali kushindwa kukusanya kodi na maduhuli kiasi cha kutosheleza angalau mahitaji ya bajeti ya wizara nne. Mfano, kwa mujibu wa ripoti ya Jiolojia ya Mwaka 2007 kuhusu aina za madini na kiwango cha madini nchini inasema nchi yetu ina aina 5 kuu za madini yakiwemo madini ya metali inayojumuisha madini ya dhahabu takribani tani 2,222, chuma (iron ore takribani tani milioni 103,nikeli takribani tani milioni 209, kobalti na fedha. Aina ya pili ya madini ni yale ya vito inayojumuisha madini ya almasi ambapo nchi yetu ina takribani karati milioni 50.9, tanzanite takribani tani 12.60, yakuti, garnets na lulu. Aina ya tatu ni madini ya viwandani kama vile chokaa,magadi soda takribani tani mil 109 (soda ash), jasi (gypsum) ambapo tuna takribani tani mil 3, chumvi na fosfet(phosphet) takribani tani mil 577.4 Aina ya nne ni madini yanayozalisha nishati kama vile makaa ya mawe takribani tani mil 911, na uranium. Aina ya tano ni madini ya ujenzi kama vile kokoto, mchanga na madini kwa ajili ya tarazo. 
17. Mheshimiwa Spika, mpaka sasa katika soko la dunia mathalani soko la dhahabu kwa wastani aunce 1 huuzwa kati ya dola 1,296, na kilo moja ya dhahabu huuzwa mpaka dola 41,696 sawa na shilingi milioni 96,528,700 kwa exchange rate yashilingi 2,300.Pamoja na gharama nyingine nyingi kuanzia kwenye uchimbaji mpaka kwenda sokoni bado nchi yetu ina uwezo wa kukusanya fedha nyingi kupitia sekta ya madini ambayo kwa sasa imekuwa mzigo mkubwa kwa wananchi kwa kuwa wengi wao hawanufaiki.
18. Mheshimiwa Spika, pamoja na hilo sekta hii imeshindwa kuwa kipaumbele cha kutoa ajira kama ambavyo kwa nchi nyingine imekuwa ikichangia kiasi kikubwa cha ajira hususani kwa vijana. Mfano, katika nchi ya Afrika ya Kusini, sekta hii inatoa ajira takribani 30,000 kwa mwaka ikilinganishwa na hapa nchini. Kwa mujibu wa ripoti iliyotolewa na Wakala wa Ukaguzi wa Madini Tanzania ya Mwaka 2015 inaonyesha kuwa sekta rasmi ya uchimbaji madini ilitoa ajira 7,355 ambazo ni za moja kwa moja na takribani ajira 3,000 za wakandarasi tu. Mathalani, kwa mwaka 2015, sekta hii ya madini ilipunguza wafanyakazi kutoka 7,335 hadi kufikia 6,205 wenye ajira za moja kwa moja kwa kipindi cha mwaka 2011  pekee. 
19. Mheshimiwa Spika, hii ni sawa na punguzo la takribani 15% ya punguzo la ajira katika sekta ya madini. Mwaka 2017, takribani ajira za wafanyakazi wapatao 2,000 walipunguzwa kutoka kampuni ya Acacia pekee. Kati yao wafanyakazi 1,200 kutoka mgodi wa Bulyanhulu na wakandarasi wapatao 800 kutoka kwenye kampuni zenye zabuni kwenye mgodi.
 Hili ni anguko kubwa la ajira nchini kwa kampuni moja kusimamisha idadi kubwa ya wafanyakazi kiasi hicho. Maana yake ni kuwa familia zilizokuwa zikitegemea kupata riziki kupitia mgodi huo zimeachwa katika lindi kubwa la umaskini. Vilevile, serikali kupitia mifuko ya hifadhi nayo imekosa kodi na hivyo kupunguza pato la serikali. Hizo ni baadhi tu ya athari ambazo zimejitokeza kutokana na kuporomoka kwa sekta hii ya madini.
D. MAPITIO YA TAASISI ZILIZOCHINI YA WIZARA YA MADINI  

1. Tume ya Madini 

20. Mheshimiwa Spika, Tume ya Madini iliundwa kwa mujibu wa Sheria ya madini ya mwaka 2010, Sheria ya marekebisho Anuai No. 7 ya Mwaka, 2017. Mamlaka ya kuianzisha Tume na majukumu yake yameainishwa katika kifungu cha 21 na kifungu cha 22, ambapo, miongoni mwa majukumu ya Tume hiyo ni kusimamia, kuratibu, kupanga, kudhibiti na kutekeleza masuala na shughuli zote zinazohusu madini na pia kuishauri Serikali kuhusiana na shughuli zote zinazohusu Sekta ya Madini nchini. 
21. Mheshimiwa Spika, Tume ya madini ni chombo chenye mamlaka kamili ya kushitaki au kushitakiwa pale inapobidi.  Changamoto kubwa ambayo inaikabili tume ni kutokueleweka kwa sheria ya madini kwa wadau wa madini na hivyo kusababisha ugumu kwa Tume kukusanya baadhi ya tozo mbalimbali zinazotakiwa kwa mujibu wa sheria ya Madini. Kambi Rasmi ya Upinzani Bungeni inashauri Tume ya Madini kuwa na mkakati kabambe wa kutoa elimu kwa Umma mara kwa mara na kutumia njia mbalimbali kama vile televisheni, redio za kitaifa na kijamii pamoja na mitandao ya kijamii  ili Umma watanzania uelimike kuhusu Sheria ya Madini , kazi na mamlaka ya Tume ya Madini. 
2. Taasisi ya Uwazi na Uwajibikaji katika Rasilimali Madini, Mafuta na Gesi Asilia Tanzania (TEITI)
22. Mheshimiwa Spika, Mpango wa Uwazi na Uwajibikaji Tanzania katika sekta ya Mafuta, gasi na madini, ulianzishwa chini ya Sheria ya Uwazi na Uwajibikaji ya Mwaka 2015 kwa lengo la kukuza na kuboresha Uwazi na uwajibikaji katika uvunaji wa rasilimali madini, mafuta na gesi asilia. Mpango huu unaratibiwa chini ya Wizara ya Madini.
23.  Mheshimiwa Spika, tangu kuanzishwa kwake, taasisi hii imekuwa ikikabiliwa na changamoto kadhaa ikiwemo kutokuwa na vyanzo vya uhakika vya fedha katika kutekeleza mipango na shughuli zake mbalimbali. Katika mapitio ya taarifa ya shughuli zilizotekelezwa katika bajeti ya mwaka wa fedha 2018/2019, taasisi hii imeshindwa kutekeleza shughuli nyingi zilizopagwa kutekelezwa kwa mwaka husika kutokana na uhaba wa rasilimali fedha. Kwa mwaka wa Fedha wa 2018/2019 jumla ya shilingi 1, 3385,964,000 zilizopitishwa na Bunge, hazikutolewa.
24. Mheshimiwa Spika, Taarifa ya TEITI haioneshi na au kufafanua kwa kina kuhusu matumizi mengineyo katika bajeti, yaani (OC) yalitumika katika matumizi gani hasa kutokana kwamba taasisi haikupokea kiasi chochote cha fedha kwa ajili ya shughuli za maendeleo. Pamoja na hilo, taarifa kuu ya TEITI ya utekelezaji kwa mwaka 2016/17 na 2017/18 hazijatolewa hadi leo, ingawa, kuna maelezo ya kuanza kwa utaratibu wa kumtafuta mtaalamu mshauri wa kuandaa taarifa husika. Kambi Rasmi ya Upinzani Bungeni inaona kwamba TEITI inapaswa kutoa mrejesho wa hatua zilizofanyika katika kutekeleza jukumu la utolewaji wa taarifa jatwa. 
25. Mheshimiwa Spika, Miongoni mwa majukumu ya TEITI ni pamoja na kuanzishwa kwa rejista ya taarifa kwa Umma kuhusu wamiliki wa hisa katika kampuni za madini, mafuta na gesi asilia, ila hakuna maelezo yoyote katika taarifa kuhusu hatua za utekelezaji wa uanzishwaji wa rejista hiyo kama ilivyosisitizwa na aliyekuwa Waziri wa Madini, Mh. Agella Kairuki tarehe 25/10/2018, jijini Dodoma wakati akizindua kamati ya tatu ya TEITI. Rejista ina umuhimu mkubwa katika kuboresha uwazi katika sekta hii na pia itasaidia kuzuia upotevu wa rasilimali na mapato yatokanayo na rasilimali madini, mafuta na gesi asilia. Kambi Rasmi ya Upinzani Bungeni inaitaka Serikali kupitia TEITI kutoa mrejesho kwa Umma kuhusu hatua iliiyofikiwa ya uanzishwaji wa rejista. 
26. Mheshimiwa Spika, Taarifa ya TEITI imeonesha miongoni mwa mafanikio kwa mwaka 2018/19 ilikuwa ni kuongezeka kwa uwazi wa matumizi ya mapato ya halmashauri yanayotokana na tozo kutoka kampuni za uchimbaji madini, mafuta na gesi asilia. Hata hivyo hakuna maelezo ya kutosha kuonesha ni halmashauri zipi na iwapo ongezeko hilo ni kwa kiasi gani ukilinganisha na mwaka wa fedha uliopita.
27. Mheshimiwa Spika, kutokana na taarifa hiyo, Kambi Rasmi ya Upinzani Bungeni inataka TEITI kutoa taarifa zenye maelezo ya kutosha ili kusaidia watumiaji wa taarifa kuelewa kwa kina.
28. Mheshimiwa Spika, kutokana na changamoto hizo Kambi Rasmi ya Upinzani Bungeni inapendekeza na kushauri kwamba Serikali ifanye marekebisho ya Sheria ya Uwazi na Uwajibikaji katika rasilimali za madini, mafuta na gesi asilia ya Mwaka 2015 ili kuiwezesha TEITI kuwa Taasisi iliyo huru na yenye muundo na mfumo mpana unaoiwezesha kuwa na mamlaka katika kukusanya rasilimali fedha na kutekeleza majukumu yake kikamilifu na kwa wakati.
29. Mheshimiwa Spika, Pamoja na kutumia televisheni, na redio, kuwafikia wadau mbalimbali, TEITI inapaswa Kutumia njia mbadala katika kuhabarisha na kutaarifu Umma na wadau mbalimbali kuhusu kazi, wajibu na shughuli za TEITI, ingekuwa vyema kuanza kutumia mitandao ya kijamii na redio za kijamii (social media and community redio) ambazo zipo karibu na watu wa rika tofauti na pia hutumiwa na watu wengi zaidi. 
30. Mheshimiwa Spika, Serikali kupitia Wizara ya madini iharakishe mchakato wa upatikanaji wa taarifa na Uwazi wa Mikataba ya Madini, na rasilimali zingine kwa kuzingatia kwamba, msingi mkuu wa kuanzishwa TEITI ni kwa ajili ya kukuza na kuboresha Uwazi na uwajibikaji katika uvunaji wa rasilimali madini, mafuta na gesi asilia.
31. Mheshimiwa Spika, TEITI itoe taarifa kuhusu maendeleo ya uchunguzi wa ukaguzi maalum wa Shilingi bilioni 30.5 kama ilivyojitokeza katika taarifa ya mshauri mwelekezi, pamoja na hilo TEITI iharakishe upatikanaji wa watumishi wenye uwezo na sifa zinazohitajika katika kutekeleza majukumu ya TEITI katika ngazi tofauti lakini pia,  Wizara ya madini iwajibike ipasavyo kufanikisha upatikanaji wa rasilimali fedha ili TEITI iweze kuwa na fedha zinazohitajika kutekeleza shughuli za maendeleo kama ilivyopangwa.
3. SHIRIKA LA MADINI LA TAIFA – STAMICO 
32. Mheshimiwa Spika, Shirika la Madini la Taifa STAMICO ni moja kati ya Taasisi zilizo chini ya Wizara ya Madini. Hili ni shirikia linalomilikiwa na Serikali kwa asilimia mia moja, ambalo lilianzishwa rasmi mwaka 1972 chini ya Sheria ya Mashirika ya Umma (1969). Mwaka 2015 Shirika lilifanyiwa marekebisho makubwa ya kimuundo (restructuring) chini ya Sheria ya Mashirika ya Umma (mabadiliko ya uanzishwaji wa mashirika ya Umma) 2015. 
33. Mheshimiwa Spika, STAMICO inamiliki makampuni kadhaa ya madini yakiwemo STAMIGOLD, Buhemba Gold, Makaa ya Mawe Kiwira kwa lengo la kuyaendesha kifaida. Miongoni mwa changamoto zinazoikabili STAMICO ni uhaba wa rasilimali fedha zinazohitajika kuendesha shirika.
34. Mheshimiwa Spika, Kwa mujibu wa taarifa ya ukaguzi ya Mdhibiti na Mkaguzi wa Hesabu za Serikali kwa nyakati mbalimbali, STAMIGOLD kampuni tanzu ya STAMICO, imekuwa inajiendesha kwa hasara takribani miaka 3 iliyopita kutokana na madeni, uwekezaji mdogo na kampuni kutofanya shughuli za uzalishaji. 
35. Mheshimiwa Spika, Kifungu namba 9 cha marekebisho ya Sheria ya Madini 2010, kupitia Sheria ya marekebisho Anuai sheria No. 7, 2017, Sheria inaelekeza umiliki wa Serikali usiopungua asilimia 16 katika makampuni ya madini, hata hivyo kutokana na mapungufu ya kisheria na kikanuni, sheria na kanuni zake hazitoi mwongozo kuhusu mamlaka ipi ya Serikali itahusika na jukumu la kusimamia umiliki huo. Mapungufu kama haya ndiyo yanapelekea CHADEMA katika sera zake inakusudia kupitia sheria zinazosimamia madini ili kuwa na manufaa kwa wawekezaji na kwa uchumi wa nchi yetu.

36. Mheshimiwa Spika, kwa upande wa Bajeti, Katika makadirio ya mwaka wa fedha wa 2018/2019, jumla ya shilingi bilioni 13.6 ziliombwa kupitia Wizara ya Madini kwa ajili ya maendeleo, ambapo, takribani shilingi bililion 9 zikiwa kwa ajili ya maendeleo ya miradi ya Kiwira na Buhemba na shilingi bilioni 4 na zaidi zikiwa kwa ajili ya matumizi ya kawaida. Hata hivyo, hadi kufikia Februari, 2019, STAMICO ilipokea shilingi bilioni 2.7 tu ambazo zilikuwa ni kwa ajili ya mishahara ya watumishi na matumizi mengineyo na ndiyo maana sera za Chadema ni kuanzisha mfuko maalum wa fedha zinazotokana na uwekezaji wa madini ili zitumike katika miradi mikubwa yenye manufaa kwa nchi kama hii iliyo chini ya STAMICO na kutoa huduma za kijamii kwa wananchi.

37. Mheshimiwa Spika, kutokana na kwamba Serikali haifanyi vizuri kuhusu STAMICO, pamoja na changamoto zinazozikabili Shirika la Madini la Taifa, na ikizingatiwa kwamba shirika linajiendesha kwa hasara, Hivyo basi, Kambi Rasmi ya Upinzani Bungeni inapendekeza mambo yafutayo;

38. Mheshimiwa Spika, kwanza tunapendekeza Serikali ifanye uwekezaji mkubwa kwa STAMICO ikiwa ni pamoja na kuipa ruzuku  na pia kuchukua dhamana ya madeni yanayoikabili ili iweze kuwa na uwezo wa kujiimarisha kifedha ili kumudu gharama za uzalishaji.
39. Mheshimiwa Spika, Kambi Rasmi ya Upinzani Bungeni tunapendekeza kuwa STAMICO ifanyiwe mabadiliko makubwa ya kimuundo na kimfumo ili iwe kampuni hodhi (Holding company) inayoweza kumiliki hisa au sehemu ya umiliki katika makampuni mengine ya migodi na pia iweze kukuza mtaji kwa kuingia makubaliano ya kimkakati na yakiuwekezaji, ikiwezekana, kukopa na hata kukaribisha wadau (hasa wananchi) wenye nia ya kuwekeza katika vipaumbele vya Shirika. 
40. Mheshimiwa Spika, iwapo STAMICO itabadilishwa na kuwa kampuni hodhi, itasaidia kukuza mtaji wake kwa haraka, pia itamwezesha Mdhibiti na Mkaguzi Mkuu wa Hesabu wa Serikali kufanya ukaguzi katika mashirika ya Umma na makampuni binafsi kwenye sekta ya madini, mafuta na gesi asilia na hatimaye kuweza kujiridhisha na mwenendo wa mapato na matumizi ya makampuni hayo ambayo kwa sasa Mdhibiti na Mkaguzi Mkuu wa Hesabu wa Serikali hana uwezo wa kuyakagua kwa mujibu wa sheria.
41. Mheshimiwa Spika, tunapendekeza kuwa, STAMICO ifanyiwe mabadiliko na ipewe jukumu la kusimamia na kuratibu umiliki wa asilimia 16 za Serikali katika makampuni ya madini kwa niaba ya Serikali. Aidha STAMICO ijitanue na kufanya utafiti na uwekezaji katika aina tofauti za madini kama vile “graphite", coal” na mengineyo kuliko kujielekeza zaidi katika dhahabu
E. UKIMYA NA UFISADI TANCOAL
42. Mheshimiwa Spika, National Development Cooperation waliingia ubia na Kampuni ya Pacific Corporation East Africa Limited kwa kifupi (PCEA)ya Australia, mnamo tarehe 03 Aprili, 2008 katika umiliki wa asilimia 30(Tanzania)kwa 70(PCEA)kwenye Kampuni ya TANCOAL Energy Limited (TEL), kwa malengo ya kuendeleza uchimbaji wa makaa ya mawe, uzalishaji na usambazaji wa umeme katika mradi wa Mhukuru, Ngaka, Kusini mwa Tanzania. Hata hivyo, mnamo tarehe 28 Aprili, 2011 Kampuni ya PCEA ilibadili jina na kuwa Intra Energy Corporation (IEC) Australia. Kampuni ya IEC ndiyo inamiliki hisa za Kampuni ya Intra Energy Tanzania Limited (IETL)kwa asilimia 100. Kampuni ya IETL ndiyo inasimamia shughuli za uendeshaji wa Kampuni ya TANCOAL Energy Limited (TEL).
43. Mheshimiwa Spika, taarifa zinaonesha kwamba TANCOAL Energy Limited (Kampuni msimamizi wa ubia) haikutekeleza majukumu ya uendeshaji wa ubia huo kulingana na matakwa ya mkataba. Gharama kubwa za ukodishaji magari na mitambo mgodini zilizotokana na TANCOAL kushindwa kuwekeza kiasi cha Dola za Marekani milioni 20.49 kwa ajili ya ununuzi wa mitambo na kiasi cha Dola za Marekani milioni 1.41 kwa ajili ya ununuzi wa magari. Kushindwa huko kwa TANCOAL kumesababisha Kampuni hiyo kutumia Dola za Marekani milioni 42.7 kwa ajili ya kukodisha mitambo na magari, gharama ambazo ni mara mbili zaidi ya kiasi kilichotakiwa kuwekezwa kwenye ununuzi wa mitambo na magari kati ya mwaka 2012 hadi 2016, Jambo hili linaongeza gharama za uendeshaji na kuitia Serikali hasara.
44. Mheshimiwa Spika, Kampuni hii pia imeshindwa kujenga barabara ya kwenda mgodini kwa kiasi cha Dola za Marekani milioni 14.49 kati ya mwaka 2012 hadi Julai 2016 hivyo kuongeza gharama za uzalishaji, gharama hizo ziliongezeka baada ya kampuni kutumia jumla ya Dola za Marekani milioni 2.843 kwa ajili ya kukodi magari kutoka mgodini hadi sehemu ya mauzo ya, umbali wa kilometa 40.
45. Mheshimiwa Spika, kutojengwa kwa barabara hiyo, kumeongeza gharama za uendeshaji na kuondoa fursa ya Kampuni kupata faida ambayo ndio chanzo cha Serikali kupata gawio.
46. Mheshimiwa Spika, nchi yetu sasa imekuwa ni shamba la Bibi, taarifa za fedha za TANCOAL kwa miaka sita kati ya mwaka 2011 hadi 2016 zinaonesha kuwa gharama za utafutaji madini za shilingi bilioni 6.5 zilijumuisha kiasi cha shilingi milioni 880.7 isivyostahili. Gharama hizo ziliainishwa katika taarifa za fedha za mwaka 2013 hadi 2016 isivyostahili kwani utafiti wa madini ulikuwa umekamilika tangu mwaka 2012.
47. Mheshimiwa Spika, Kuingizwa kwa gharama hizo katika taarifa za fedha za TANCOAL kuliathiri upatikanaji wa faida na kuonyesha hasara ambapo Serikali haikuweza kupokea gawio wala kukusanya kodi stahiki.
48. Mheshimiwa Spika, Mwaka 2014 hadi 2016, TANCOAL walitumia jumla ya shilingi milioni 940.3 kwa shughuli zisizohusiana na uchimbaji wa madini kinyume na mkataba wa ubia. Hali kadhalika, jumla ya Dola za Marekani milioni 3.3 zililipwa kama gharama za shughuli za madini kwa kampuni Tanzu ya Intra Energy inayojulikana kama TANZCOAL ya nchini Malawi.
49. Mheshimiwa Spika, Matumizi hayo tajwa ni kinyume na mkataba, na yamesababisha TANCOAL kutoripoti faida, hivyo kushindwa kutoa gawio kwa mbia, pia kutolipa kodi stahiki kwa Serikali.
50. Mheshimiwa Spika, Mapitio ya taarifa za fedha za TANCOAL kwa miaka mitano kuanzia mwaka 2014 yalionyesha kuwa TANCOAL imechangia jumla ya shilingi milioni 993 katika shughuli za maendeleo ya jamii katika maeneo ya Ngaka na Songea kama sehemu ya wajibu wake kwa jamii (CSR).
51. Mheshimiwa Spika, Hata hivyo uchunguzi na taarifa kutoka vyanzo mbalimbali vimebaini kuwa ni kiasi cha shilingi milioni 75, sawa na wastani wa shilingi milioni 15 kwa mwaka ndicho kilichotolewa na Kampuni ya TANCOAL kwa ajili ya shughuli za maendeleo ya jamii, badala ya wastani wa shilingi milioni 198 kwa mwaka. Upo ushahidi wa kuthibitisha jambo hili. Hivyo Kampuni ya TANCOAL ilitumia kiasi cha shilingi milioni 917.6 kwa matumizi mengineyo kwa udanganyifu kuwa inasaidia jamii ya jirani na Mgodi. Kambi Rasmi haioni kama kitendo kinachofanywa na kampuni hii kinautofauti na utakatishaji wa fedha na au uhujumu uchumi wa Taifa hili, kwa mantiki hii sasa, tunaitaka Serikali kuliarifu Bunge hili tukufu  hatua ambazo imechukua dhidi ya kampuni hii na mstakabali wa ubia huo.
52. Mheshimiwa Spika, kuhusu Dosari katika umiliki wa Hisa Kati ya IETL na NDC Kifungu cha 3.2.1 cha Makubaliano ya Ubia kati ya IETL na NDC kinabainisha kuwa wabia watachangia mtaji kwa uwiano wa asilimia 50 kwa 50. Aidha, Kifungu 3.2.1 kinaainisha kuwa katika hatua ya upembuzi yakinifu, PCEA na NDC watakuwa na uwiano wa hisa 70:30 ambapo PCEA na NDC wanapaswa kutoa fedha.
53. Mheshimiwa Spika, Hata hivyo rasilimali husika ya makaa ya mawe haikuzingatiwa kuwa sehemu ya mchango wa Kampuni ya NDC kwenye ubia huo. Kutozingatia thamani ya rasilimali za makaa ya mawe kama mchango wa NDC kulisababisha PCEA kuwa na hisa asilimia 70 licha ya kuchangia fedha ndogo ya mtaji wa kiasi cha shilingi milioni 1.7 ambacho tunaamini kilikuwa ndani ya uwezo wa NDC hivyo kukosekana mantiki ya ubia huo.
54. Mheshimiwa Spika, Kati ya mwaka 2013 hadi 2017, yalifanyika malipo ambayo hayakuwa sahihi kwa IETL kama malipo ya Menejimenti jumla ya shilingi bilioni 1.4 ambazo zililipwa kama Ada ya Menejimenti kwenda kwa Kampuni ya Intra Energy Corporation ya Australia. Matumizi hayo yalionyeshwa kama mkopo unaopaswa kulipwa na TANCOAL.
55. Mheshimiwa Spika, hata hivyo, mapitio ya maamuzi ya bodi ya TANCOAL ya tarehe 15 Novemba, 2012 yalibaini kuwa Bodi iliamua kusiwepo na makubaliano ya huduma za usimamizi (Management service)na badala yake Kampuni ya IEC ilipwe gharama halisi zinazoingiwa (Reimbursable). Ni kwa msingi huo, gharama za shilingi bilioni 1.4 zililipwa kimakosa na zinastahili kurejeshwa TANCOAL.
56. Mheshimiwa Spika, Kwa kuwa Serikali hii imekuwa ikijinasibu kutetea maslahi ya Taifa hili, na kwa kuwa moja ya taarifa za kamati ya Bunge lako tukufu zinaonesha ufisadi mkubwa, ukwepaji wa kodi pamoja na jitihada zilizofanywa kuikosesha mapato Serikali au kupitia ukosefu wa gawio au kodi. Na kwa kuwa Ripoti ya Mkaguzi na mdhibiti wa hesabu za Serikali katika Ripoti yake ya mwaka 2016/2017 unaonekana ufisadi wa Shilingi, Milioni 880, 940 na Dola za Marekeni Mil 3.3 ambazo ni fedha Serikali imezipoteza na nyingine zikipaswa kureshwa, Kambi Rasmi ya Upinzani Bungeni inataka kauli ya Serikali kuhusu mambo yafutayo

a. Ni lini gharama za shilingi bilioni 1.4 zilizolipwa kimakosa zitarejeshwa na TANCOAL?
b. Serikali inachukua hatua gani dhidi ya watendaji wa TANCOAL ambao wanashiriki kuhujumu uchumi wa Taifa kupitia kampuni hii wakishirikiana na wabia wenza?
c. Ni lini fedha za mrahaba zaidi ya Dola za Marekani Mil 3.3 ambazo zimepotea kutokana na usimamizi dhaifu zitapatikana na hatua gani serikali inachukua dhidi ya wasimamizi hao dhaifu?
d.  Serikali ina mpango gani dhidi ya mkataba huo wa ubia unaendelea kuandikisha hasara kila mwaka na ikiwa hakuna uhakika wa kuendelea na biashara kwa siku zijazo?
e. Ni lini sasa Serikali itaunda upya Shirika la National Development Cooperation na kupitia mikata yake yote ili kufikia lengo la kuanzishwa NDC?
F. MRADI WA CHUMA WA MCHUCHUMA LIGANGA

57. Mheshimiwa Spika, Kampuni ya Sichuani Hongda Group ya China ilishinda tenda ya kimataifa kuendeleza mradi wa Mchuchuma na Liganga mwaka 2009 lakini hadi sasa Mradi huo umekwama. Ikumbukwe kwamba Serikali iliingia ubia na kampuni hiyo ikaunda kampuni ya Ubia ya Tanzania China International Mineral Resources Company Limited (TCIMRCL) kuendesha mradi huo kwa ubia wa 20% serikali na 80% Sichuan Hongda.

58. Mheshimiwa Spika, uwekezaji wa mradi huo ambao ni Dola za Marekani Bilioni 3 sawa n ash (trioni 6.8) ulitarajiwa kuajiri wafanyakazi wa moja kwa moja wapatao 5,000 na ajira zingine kama kandarasi na jamii inayozunguka watu. Hata hivyo mradi ulitakiwa uwe umeanza tangu mwaka 2010, lakini hadi sasa miaka 9 baadaye mradi huo umekwama bado haujaanza kutekelezwa. 

59. Mheshimiwa Spika, Mradi una rasilimali (Mashapo) ya makaa ya mawe kiasi cha tani milioni 428 kwenye eneo la mchuchuma na tani milioni 128 za chuma iliyochanganyika na titanium na vanadium kwenye eneo la Liganga. Aidha manufaa mengine ya mradi wa Liganga na Mchuchuma ni Kodi na Tozo Dola milioni 10 (shs bilioni 23), mchango kwenye pato la taifa (GDP) kati ya 3% na 4%, kuhifadhi fedha za kigeni kiasi cha Dola milioni 320 (shs bilioni 640) kwenye hazina ya Taifa kutokana na kutokuagiza chuma kutoka nje ya nchi na Dola milioni 240 (bilioni480) kutokana na kutokuagiza makaa ya mawe kutoka nje ya nchi na kwa kutumia chuma chetu kwenye viwanda vyote vya chuma, yaani viwanda vya nondo, mabati, vyuma vya ujenzi wa madaraja na reli vinavyoagizwa kutoka nje ya nchi kwa sasa. Kubwa zaidi teknolojia ya chuma ingebaki hapa nchini kwa manufaa ya watanzania walio wengi.
60. Mheshimiwa Spika, Kambi Rasmi ya Upinzani Bungeni inapenda kupata majibu kutoka Serikalini lini urasimu unaokwamisha mradi huu utakwisha ikiwa ni pamoja na kuangalia masharti mapya ya uwekezaji chini ya sheria ya madini ya mwaka 2017?
G. SEKTA YA MADINI NA WACHIMBAJI WADOGO

61. Mheshimiwa Spika, inaonekana kuna mkanganyiko wa tafsiri ya wachimbaji wadogo wa madini kati ya Serikali na tasfiri ya wachimbaji wadogo wa madini ambao Kambi Rasmi ya Upinzani Bungeni inawakusudia. Kwa Kambi Rasmi ya Upinzani Bungeni, tunapozungumzia wachimbaji wadogo wa madini ni ambao wanafanya shughuli za uchimbaji kwa kutumia masururu bila zana zozote za uchimbaji. Tunazungumzia wale wachimbaji ambao hawana leseni ya uchimbaji na ambao hawafahamu hata utaratibu wa kupata leseni hizo. 
62. Mheshimiwa Spika,  wachimbaji wadogo wa madini ni wadau muhimu sana kwa ustawi wa Taifa letu, pamoja na umuhimu huo kwa uchumi wa Taifa hili, wanakumbwa na matatizo mengi ambayo yanahitaji jitihada za Serikali ili kuweza kuwasaidia. 
63. Mheshimiwa Spika, taarifa ambayo Kambi Rasmi ya Upinzani Bungeni inayo, inaonesha kuwa, hadi kufikia June 30, 2018, kulikuwa na bakaa ya Dola za Marekani 622,175 na Shilingi 130,331,274.45 katika Benki ya Uwekezaji Tanzania (TIB) zilizobaki kutoka sehemu ya ruzuku ya Dola za Marekani 3,000,000, ambazo zilitolewa na Benki ya Dunia kwa Wizara ya Nishati na Madini (2015/16) kwa ajili ya kuendeleza rasilimali madini nchini ili zitolewe kama ruzuku kwa ajili ya kuendeleza wachimbaji wadogo.

64. Mheshimiwa Spika, hata hivyo, hakukuwa na maelezo yoyote kutoka Wizarani kuhusu fedha hizo ambazo zingeweza kuwa msaada kwa wachimbaji wadogo. Wakati haya yakiendelea kutokea hakuna fedha iliyotengwa kwa mwaka wa fedha 2018/2019 kwa ajili ya mikopo ya wachimbaji wadogo wa madini.  Kambi Rasmi ya Upinzani Bungeni inaitaka serikali kuwaeleza wachimbaji wadogo ni kwanini inashindwa kutenga fedha kwa ajili ya mikopo ya wachimbaji wadogo. Aidha wachimbaji wadogo wanapenda kufahamu nini hatima ya bakaa ya fedha ambazo zilitolewa kama rukuzu kwa wachimaji wadogo wa madini na ni wachimbaji wangapi wamenufaika na fedha hizo. 

65. Mheshimiwa Spika, Pamoja na hatua ya Serikali ya kukutana na wadau na machimbaji wadogo wa Madini nchini kwa lengo la kusikiliza kero, changamoto na maoni yao kuhusu uendelezaji wa Sekta ya Madini na hatua zilizochukuliwa hadi za kufuta Kodi ya ongezeko la thamani (VAT) 18% na Kodi ya zuio (withholding tax 5%) kwa wachimbaji wadogo, kufungua na kujenga masoko ya madini katika mikoa yenye uzalishaji wa madini bila fursa za mikopo kwa wachimbaji wadogo na wakati, wachimbaji hawa hawawezi kunufaika kwa kuwa hawatakuwa na mtaji wa kuendesha shughuli zao za uchimbaji.

66. Mheshimiwa Spika, uwezeshaji wa wachimbaji wadogo ni moja kati ya maeneo muhimu na ya vipaumbele katika Sheria ya Madini ya mwaka 2010, (Kama ilivyofanyiwa marekebisho na Sheria ya Marekebisho ya Sheria Anuai Na. 7, 2017). Uchimbaji mdogo umetengeneza ajira kwa watu wengi na unaweza kunufaisha zaidi wananchi wengi na nchi kupata mapato yatokanayo na kodi na tozo mbalimbali katika rasilimali madini. 
67. Mheshimiwa Spika, Kwa mujibu wa takwimu za Wizara ya Madini, kati ya julai, 2018 hadi februari, 2019, leseni za uchimbaji mdogo 4,497 zilitolewa na Tume ya madini kwa wachimbaji wadogo. Hatua ya Serikali kupitia Wizara ya madini ya kuanzisha utoaji wa ruzuku kwa wachimbaji wadogo na wa kati na pia kufuta kodi ya ongezeko la thamani na kodi ya zuio kwa wachimbaji wadogo, ni hatua za nzuri lakini kuna kero zinazowakabili wachimbaji wadogo ambazo ni pamoja na kutumia zana duni katika uchimbaji, ukosefu wa masoko ya uhakika ya madini, maeneo madogo, migogoro, ukosefu wa mitaji.

68. Mheshimiwa Spika, ni Rai ya Kambi Rasmi ya Upinzani Bungeni kwa Serikali kwamba ni vyema Wizara, Tume ya Madini na STAMICO, kuendelea kuwawezesha wachimbaji wadogo kwa kuwakopesha zana za uchimbaji, kuwapatia utaalamu na matumizi ya teknolojia katika uchimbaji na uchenjuaji wa madini, pia, kuwapatia mafunzo ya ujuzi, huduma za utafiti, teknolojia, mitaji na hasa kuanzisha benki ya madini au kuwadhamini ili waweze kupata mikopo yenye masharti na riba zisizoumiza.
69. Mheshimiwa Spika, Pamoja na rai ya Kambi Rasmi ya Upinzani Bungeni, Serikali pia iwawezeshe wananchi kunufaika na maeneo yao dhidi ya wamiliki wa leseni ambao leseni zao ziko kwenye maeneo ambayo tayari ni makazi ya wananchi. Ni lazima utengenezwe utaratibu sasa ambao siyo tu utamfanya mumiliki wa leseni ya uchimbaji kumlipa mwenye eneo fidia, bali pia uwepo utaratibu wa kumfanya mmiliki wa leseni ya uchimbaji kuwa na hisa na umiliki wa ardhi katika mgodi husika, utaratibu huu utamnufaisha mwananchi wa kawaida kuliko hali ilivyo sasa ya kuondolewa kwenye maeneo yao kwa mitutu ya Bunduki.

H. MWELEKEO WA KISERA NA HATIMA YA RASILIMALI MADINI TANZANIA
70. Mheshimiwa Spika, ili kuweza kulinufaisha Taifa na watanzania kwa ujumla wake, Kambi Rasmi ya Upinzani Bungeni bado kama ilivyo kwenye sera zetu kwamba ili kufikia usimamizi mathubutu na endelevu kwa sekta ya Madini, CHADEMA tutarekebisha Sheria zinazosimamia Madini na kwa mantiki hiyo hiyo tunaona umuhimu wa kuzidi kusisitiza na kushauri Serikali kufanyia marekebisho kwa baadhi ya Sheria zinazogusa maendeleo ya Sekta ya Madini.

71. Mheshimiwa Spika, Serikali lazima iweke msukumo zaidi katika uwezeshaji wa kifedha na kiufundi na pia usimamizi katika utekelezaji wa Sheria na Kanuni mbalimbali za Madini ili kutekeleza usimamizi madhubuti wa rasilimali madini kwa ajili ya kuwanufaisha wananchi na Nchi kwa ujumla kwa maamuzi na uelekeo wa kisera katika sekta ya madini na rasilimali nyingine kulenga kujenga mifumo imara na taasisi endelevu, inayotoa wigo mpana wa ushiriki wa wananchi kwa ujumla.
I. UKAGUZI WA FEDHA NA TAARIFA KWENYE SEKTA YA UZIDUAJI
72.  Mheshimiwa Spika, Kwa nyakati tofauti, taarifa ya Mdhibiti na Mkaguzi Mkuu wa Hesabu za Serikali, imebaini Changamoto kwa ofisi yake kupata taarifa za kifedha na kimikataba kutoka katika mashirika na makampuni kwenye sekta ya madini, na sekta nyingine kama mafuta na gesi asilia. 
73. Mheshimiwa Spika, Changamoto hizi zimesababisha ofisi ya Mdhibiti na Mkaguzi Mkuu wa hesabu za Serikali kushindwa kufanya ukaguzi wake kwa mujibu wa Sheria. Ili kuweza kuchochea ongezeko la uwazi na uwajibikaji kwenye sekta ya madini pamoja na sekta nyingine zinazogusa rasiliamali za Taifa hili, Kambi Rasmi ya Upinzani Bungeni inaona na kushauri kwamba sheria zinazohusu rasilimali za nchi hii kama Sekta ya madini, mafuta na gesi asilia zipitiwe upya ili kumpa mamlaka ya moja kwa moja Mkaguzi na Mdhibiti Mkuu wa hesabu za Serikali kupata taarifa zitakazosaidia ukaguzi wake kwa maslahi mapana ya nchi. 
J. UWEZESHAJI WAZAWA KATIKA SEKTA YA MADINI

(LOCAL CONTENT)

74. Mheshimiwa Spika, kupitia Sheria ya Madini ya mwaka 2010 na kanuni zake, kampuni za uchimbaji madini Tanzania zinapaswa kuandaa na kuwasilisha mpango wa uwezeshaji wazawa katika kamati/ tume ya uwezeshaji wazawa, ambapo, pamoja na masuala mengine, mpango huo utapaswa kuonesha namna kampuni za wananchi (wazawa) zitapata vipaumbele katika zabuni na bidhaa zinazopatikana nchini, upatikanaji wa ajira kwa watanzania na utoaji wa mafunzo ya kuwajengea uwezo zaidi waajiriwa wazawa.
75. Mheshimiwa Spika, Hata hivyo Kambi Rasmi ya Upinzani Bungeni bado inaona kuna changamoto ambazo ni pamoja na uwezo na umahiri/ushindani usioridhisha wa kampuni za wazawa kushiriki kikamilifu katika fursa hizo, na pia kukosekana kwa muunganiko wa mnyororo wa thamani baina ya kampuni za madini na sekta zingine za kiuchumi, kama kilimo, uvuvi, elimu, ufundi, pamoja na uelewa mdogo wa wananchi kuhusu uwepo wa fursa hizo.
76.  Mheshimiwa Spika, ili kukabiliana na changamoto tajwa hapo juu, Kambi Rasmi ya Upinzani Bungeni inataka Serikali kuweka mifumo na mikakati inayotekelezeka kwa ajili ya kuwaandaa wananchi na kuwajengea uwezo ili washiriki kikamilifu katika sekta ya madini kwa kushirikiana na wadau na taasisi mbalimbali za maendeleo zikiwemo asasi za kiraia.
K. UWAJIBIKAJI WA MAKAMPUNI KWA JAMII

(Corporate Social Responsibility)
77. Mheshimiwa Spika, dhana ya uwajibikaji wa makampuni kwa jamii, yanaelezwa katika mifumo ya kisheria hapa Tanzania. Suala la uwajibikaji wa makampuni kwa jamii, linaelezwa katika kifungu cha 102 cha Sheria ya Madini ya Mwaka 2010, (Kama ilivyofanyiwa marekebisho na Sheria ya Marekebisho ya Sheria Anuai Na. 7, 2017). Kwa mujibu wa kifungu hicho, wajibu wa makampuni kujihusisha katika huduma za kijamii katika maeneo ambayo shughuli za uziduaji zinafanyika umefafanuliwa. Sheria pia inaelekeza kuwa, kila mwaka kampuni hizi zinapaswa kuandaa Mpango wa Uwajibikaji wa Kampuni kwa Jamii (Plan for Corporate Social Responsibilty), ambao utapelekwa katika Mamlaka ya Serikali za Mitaa/ Vijiji/ Halmashauri kwa ajili ya majadiliano na kupitishwa ili uanze kutekelezwa katika eneo husika. 
78. Mheshimiwa Spika, Pamoja na matakwa haya ya kisheria baadhi ya makampuni hayatekelezi majukumu yao kama inavyotakiwa kisheria, hata hivyo, ipo pia migongano ya uelewa kwa baadhi ya makampuni na halmashauri, ambapo, baadhi ya makampuni hudhani suala la mipango ya nini kifanyike ni suala lao pekee, ilihali, baadhi ya Halmashauri zikiamini kuwa wao ndio wanaopaswa kupanga na kupeleka mipango yao katika kampuni husika ili zitoe fedha kwa ajili ya utekelezaji wa mipango yao. Halikadhalika, hakuna ukomo wa kiwango (asilimia) cha kiwango kinachotakiwa kutumika katika shughuli za uwajibikaji wa makampuni kwa jamii na hili unufaisha makumpuni kwa kupunja jamii za maeneo husika kufaidika na rasilimali zao.
79. Mheshimiwa Spika, hata viongozi wa Serikali nao inaonekana hawatambui au kujua majukumu na ukomo wao katika majukumu, linapokuja suala la uwajibikaji wa Makampuni kwa jamii. Mfano ni Mkuu wa Mkoa wa Mara, Mheshimiwa Adam Kighoma Malima ambaye anataka kuwa mlipaji mkuu wa fedha zinazotolewa na Mgodi wa North Mara. Fedha zinazotokana na uwajibikaji wa makampuni kwa jamii haziwezi kuwa ni fedha za mkoa mzima isipokuwa zinalenga kunufaisha eneo ambalo Kampuni husika inatekeleza shughuli zake. Kambi Rasmi ya Upinzani inaitaka Serikali kuwapatia mwongozo viongozi wa Serikali akiwemo Mkuu wa Mkoa wa Mara juu ya matumizi sahihi ya fedha zinazotokana na Mgodi kama sehemu ya uwajibikaji wa mgodi husika kwa jamii inayozunguka Mgodi huo. 

80. Mheshimiwa Spika, kutokana na madhaifu hayo, Kambi Rasmi ya Upinzani Bungeni, inapenda kuishauri Serikali, kuandaa kanuni na au Mwongozo wa ngazi ya Taifa utakaofafanua masuala kadhaa kuhusu majukumu na wajibu wa wadau mbalimbali katika jamii ya kiwemo makampuni na halmashauri husika.
L. SEKTA YA MADINI NA UTUNZAJI WA MAZINGIRA:
81. Mheshimiwa Spika, Kambi Rasmi ya Upinzani Bungeni kwa Kwa kutambua kuwa kuna baadhi ya migodi inatarajia kufungwa, mathalani, Bulyanhulu, na migodi mingine, Sera ya CHDEMA ni kuhakikisha kuwa shughuli za madini zinazingatia mipango ya athari za kimazingira zinazoweza kujitokeza kabla ya kuanza shughuli za uchimbaji na pia kuwa na mkakati wa namna ya kurudisha mazingira katika hali yake ya awali baada ya kumaliza shughuli za uchimbaji. Ili kufanikisha hilo, Kambi Rasmi ya Upinzani Bungeni inaitaka Serikali kutenga bajeti ya kutosha kwa ajili ya tathmini ya athari za kimazingira katika meneo ya miradi mikubwa na taarifa za athari hizo ziwekwe bayana ili kuelimisha wananchi hasa wanaoishi kando kando ya miradi hiyo kuchukua tahadhari za kiafya na maisha yao. 
82. Mheshimiwa Spika, Taasisi zingine kama Asasi za Kiraia (AZAKI) na Taasisi za kitaaluma pia wafanye tafiti sambamba zenye lengo la kubaini athari za kimazingira ili kuchangia katika juhudi za Serikali katika utunzaji wa Mazingira. Aidha kwa kuzingatia Mwenendo wa mabadiliko ya tabianchi (trends of climate change), na jitihada za Serikali kufufua na kuwekeza katika eneo la madini ya makaa ya Mawe, Kambi Rasmi ya Upinzani Bungeni inaitaka Serikali kupitia upya Sheria za usimamizi wa mazingira ili kuepusha madhara/ athari hasi zitokanazo na mabadiliko ya tabianchi.
83. Mheshimiwa Spika, Sheria ya Madini ya Mwaka 2010 pamoja na Marekebisho yake ya Mwaka 2017 na Kanuni zake zinasisitiza umuhimu wa utunzaji wa mazingira. shughuli za utafiti, uchimbaji na uchenjuaji wa madini zinapaswa kuhakikisha usalama wa watu na mazingira katika maeneo wanayofanyia kazi. Kwa mujibu wa Kifungu cha 60 cha Sheria ya Madini, moja ya masharti ya leseni zitolewazo kwa wachimbaji madini ni kutoa tamko la utunzaji wa mazingira ambapo kwa mchimbaji mdogo hutakiwa kuwasilisha Mpango wa Utunzaji wa Mazingira (Environmental Protection Plan) kwa Afisa Madini Mkazi. Kwa upande wa uchimbaji wa kati na mkubwa, wamiliki hutakiwa kuandaa Tathmini ya Athari za Mazingira na Mpango wa Kutunza Mazingira (Environmental Impact Assessment (EIA) and Environmental Management Plan (EMP)). Lengo kuu la kuwa na maandiko haya ni kuhakikisha mwenye mradi anatambua kuwa shughuli anazofanya zina athari kwa mazingira na kufahamu maandalizi yake kwenye utunzaji na uhuishaji wa mazingira ili kuwa rafiki kwa matumizi ya binadamu akiwa bado anaendelea kuwekeza au anapomaliza uchimbaji katika eneo husika.
84. Mheshimiwa Spika, wakati akiwasilisha hotuba ya makadirio ya mapato na matumizi ya wizara yake, aliyekuwa waziri wa Madini kwa kipindi hicho aliliambia Bunge lako tukufu kwamba Wizara ya Madini  ilikuwa inaendelea kusimamia kikamilifu utekelezaji wa Kanuni ya 177– 184 za Mwaka 2010 za Uchimbaji Salama, Afya na Utunzaji wa Mazingira zinazoelekeza migodi kuwa na miundombinu muhimu ya kutupa mabaki ya miamba, mabwawa ya kutunzia maji na mabaki yenye kemikali yatokanayo na uchenjuaji wa madini (Waste Rocks Dumps and Tailings Storage Facilities).
85. Mheshimiwa Spika, Serikali ilisema katika aya ya 39 ya hotuba ya waziri wa Madini ya mwaka wa fedha 2018/2019 kwamba “Katika Mwaka wa Fedha wa 2017/18, kwamba Wizara ya Madini ilimuelekeza mmiliki wa Mgodi wa Dhahabu wa Nyarugusu kulipa fidia kwa waathirika kutokana na bwawa la kuhifadhia maji yenye kemikali zilizotumika kuchenjua madini ya dhahabu kumwaga maji hayo katika mashamba na kuathiri mazao ya wakulima kutokana na mvua kubwa kunyesha ndani ya muda mfupi. Licha ya kulipa fidia kwa waathirika,mmiliki alielekezwa kufanya usanifu mpya wa bwawa hilo ili liweze kuhimili mvua kubwa pamoja na kuandaa mpango wa dharura wa ukusanyaji maji hayo wakati wa mvua
M. MGODI WA DHAHABU WA ACACIA NORTH MARA NA FAINI YA BIL 5.6

86.  Mheshimiwa Spika, Siku chache zilizopita Serikali kupitia Baraza la Taifa la Hifadhi na Usimamizi wa Mazingira (NEMC) iliupiga faini ya shilingi bilioni 5.6 mgodi wa dhahabu wa Acacia North Mara uliopo Nyamongo wilayani Tarime, kwa kushindwa kuthibiti bwawa la maji yenye sumu na hivyo kuhatarisha afya za wakazi wanaozunguka mgodi huo. 
87. Mheshimiwa Spika, Kitendo cha Serikali kuipiga faini Kampuni ya Acacia inayomiliki mgodi wa North Mara kunathibitisha malalamiko ya muda mrefu ya wananchi wa Tarime wanaozunguka mgodi huo. Malalamiko ya wananchi hawa yamewahi kuchunguzwa na kamati mbalimbali za Bunge hili tukufu kwa nyakati tofauti tofauti bila mafanikio. Mathalani iliyokuwa kamati ya Ardhi, Maliasili na Mazingira chini ya Mwenyekiti wake Mhe, James Lembeli iliwahi kufanya ziara Nyamongo kwa kile kilichoelezwa kuwa ni kukagua utekelezaji wa maelekezo ya kamati hiyo iliyoyatoa mwaka 2010 kuhusu athari za mazingira zilizosababisha baadhi ya wakazi wanaozunguka Mgodi huo kupata athari za kiafya, Kitu cha kusikitisha ni kwamba kamati hiyo ilifika mgodini hapo kwa ndege za kukodishiwa na wamiliki wa mgodi huu.
88. Mheshimiwa Spika, Hata hivyo wakati kamati hiyo ikiwa mgodini Nyamongo waliokuwa wenyeviti wa vijiji vinavyozunguka mgodi huo wa Nyamongo walizuiwa kuingia ndani ya mgodi kwenda kushiriki katika mazungumzo baina ya uongozi wa Barick na sasa Acacia, na wajumbe wa kamati ya Bunge.
89. Mheshimiwa Spika, Mapema February, 2010 kamati hiyo chini ya aliyekuwa Mwenyekiti wake na sasa Spika wa Bunge la Jamhuri ya Muungano wa Tanzania, Mhe, Job Ndugai ilifanya uchunguzi wa taarifa za athari za sumu kwa wananchi wanaoishi pembezoni mwa mgodi huo na kutoa taarifa iliyoweka wazi kwamba kulikuwa na udhaifu katika ufuatiliaji wa malalamiko ya wananchi.
90. Mheshimiwa Spika, kamati hiyo katika maazimio yake iliagiza Serikali ichukue hatua za haraka kulichunguza suala hilo na kutoa malipo ya fidia kwa waathirika. 
a) Madhara yaliyotokana na Mgodi wa Nyamongo- North Mara kutiririshwa Maji yenye Sumu kwenye makazi ya Watu.

91. Mheshimiwa Spika,   Wakati iliyokuwa kamati ya Ardhi, Maliasili na Mazingira chini ya Mwenyekiti wake, ambaye sasa ni Spika wa Bunge hili ikiagiza Serikali kuchunguza suala hilo na kutoa malipo ya fidia kwa waathirika, ni bora kufahamu athari amabazo ziliwapata wakazi wanaozunguka mgodi huo.
92. Mheshimiwa Spika, athari hizo, ambazo iliyokuwa kamati yako ya kudumu ya Ardhi, Maliasili na Mazingira ilishuhudia na au kusikia ilipotembelea mgodi huo ni pamoja na binadamu kubabuka ngozi, wanyama kuathirika ngozi na kufa, kuharibika kwa mazingira yanayozunguka mgodi, kuathirika kwa mto Tighithe. Kutiririshwa kwa sumu itokayo Mgodini katika Mto Tighite kumeathiri visima vya maji vikubwa na vya asili, ambavyo ni kwa matumizi ya binadamu katika kata ya Matongo na hasa vitongoji vya Kegonga, Kwimange na Kwinyunyi.
93. Mheshimiwa Spika, athari nyingine zinatokana na shughuli za mgodi hasa telling, pit ya Nyabirama na bwawa la maji machafu vimeharibu ardhi pale. Ardhi iliyokuwa inatoa mavuno ya gunia takribani 100 kabla ya uharibifu huo, sasa baada ya madhara hayo wananchi hawawezi kuvuna hata gunia 2. Zaidi ya hayo watu zaidi ya 500 kutoka Kegonga A na B, Kwinyunyi watu zaidi ya 340 wameathirika, eneo la centre shule watu zaidi ya 200 wote hawa hawana visima vya maji, mashamba yao hawalimi kutokana na ardhi yao sasa kuathirika ma sumu inayotoka mgodini na uoto wa maeneo haya sasa ni madini tembo.
94. Mheshimiwa Spika, maeneo yaliyokuwa yanaitwa kwinyunyi sasa yamebadilika na yanaitwa Telling Dump (Eneo la Taka) wako wakazi walikufa kwa sababu ya maji machafu, mathalani mwikabe mwita Waigama aliyefariki mwaka 2018. Maji ambayo sasa Serikali imedai ni Machafu na yanaharibu mazingira yamewaathiri kwa kuwa babua ngozi, Mzee Marwa Range Isaroche, Maguku Chacha Tekele, Keraka Magebo, Mama Nchama Mgusi Mwita, Mama Chaina mwita Bhoke na Mwita waigama ni baadhi ya waliobabuka ngozi kutokana na maji hayo yenye sumu.
95. Mheshimiwa Spika, Ng’ombe 900 katika kijiji cha matongo walikufa kutokana na kunywa maji hayo yenye sumu, huku mzee Ryoba Irondo peke yake akibakiza zizi tupu baada ya Ng’ombe wake zaidi ya 100 kufa.
b) Hatima ya waathirika wa maji yenye sumu
96. Mheshimiwa Spika, baada ya kueleza kwa kina athari hizi ambazo zimewakumba wananchi hawa, Kambi Rasmi ya Upinzani Bungeni inataka kauli ya serikali kuhusu kiasi ambacho, wananchi wanaozunguka Mgodi wa Nyamongo, North Mara watalipwa kama fidia kutokana na madhara waliyopata yatokanayo na Mgodi wa North Mara kutiririsha Maji machafu yenye Sumu kwenye makazi ya watu na kuwasababishia magonjwa ya Ngozi, kupoteza mifugo na maeneo yao ya kilimo.              
97. Mheshimiwa Spika, Kama ilivyo kuwa kwa mwaka wa fedha 2017/2018 kwa Mgodi wa dhahabu wa Nyarugusu kutakiwa kulipa fidia wakazi wa nyarugusu wanaozunguka mgodi huo kwa kutiririsha maji yenye sumu na kuathiri wakazi wanaozunguka mgodi huo, Kambi Rasmi ya Upinzani inataka kufahamu wakazi wanaozunguka mgodi wa dhahabu wa NorthMara watanufaika na shilingi ngapi kutokana na faini hiyo ya Bil 5.6 ambazo mgodi umepigwa faini. Ikiwa Wananchi hawatafaidi fedha hizo, Kambi Rasmi ya Upinzani Bungeni inataka kujua Serikali inampango gani wa kuiagiza sasa Mgodi wa NorthMara kuwalipa fidia wananchi wanaozunguka Mgodi huo kutokana na athari walizopata kufuatia mgodi huo kutiririsha maji yenye sumu kwenye maeneo yao na kuwasababishia athari kubwa.
N. HATIMA YA FIDIA KWA WANANCHI WA TARIME:
98. Mheshimiwa Spika, Kambi Rasmi ya Upinzani kwa nyakati mbalimbali, tangu mwaka 2010, tumekuwa tukiuliza na kufuatilia hatima ya wananchi wa kata za Kemambo, Nyamwanga na Matongo wanaoishi kuzunguka Mgodi wa Nyamongo walifanyiwa tathimini ya kulipwa fidia lakini hadi sasa hawajalipwa fidia hiyo. Mawaziri kadhaa wa Serikali, akiwemo aliyekuwa Waziri wa Nishati na Madini, Prof Sosthenes Mhongo, Mheshimiwa Kairuki na waziri wa sasa, kwa nyakati tofauti wameagiza Mgodi uwalipe wananchi fidia lakini. 

99. Mheshimiwa Spika, Kambi Rasmi ya Upinzani inataka Serikali sasa kutoa kauli ni kwanini wananchi hao hawajalipwa fidia pamoja na Serikali kuelekeza kwa nyakati mbalimbali, Serikali inachukua hatua gani dhidi ya Mgodi wa North Mara ambao umekaidi agizo la Serikali kulipa fidia na kumaliza mgogoro na wananchi.  

O.  MUUNDO WA WIZARA YA MADINI

100. Mheshimiwa Spika, Kuna haja ya kupitia upya muundo wa Wizara ya Madini na kufanya marekebisho katika idara au taasisi ambazo zinaonekana kuwa na majukumu yanayofanana. Mathalani, kuanzishwa kwa Tume ya Madini kwa mujibu wa marekebisho ya Sheria ya Madini 2010, inapokonya mamlaka na kazi ambazo idara ya madini chini ya kamishna wa madini alikuwa nazo. Kwa mantiki hiyo, Kuendelea kuwa na idara na taasisi ambazo zinafanya kazi zinazofanana siyo tu kwamba zinatoa taarifa ya utendaji unaofanana ila pia ni kuingia gharama zisizo na tija kitu ambacho Kambi Rasmi ya Upinzani Bungeni inaona ni matumizi mabaya ya fedha za walipa kodi.
P. MATAMKO YA KISIASA NA UTEKELEZAJI WA BAJETI

101.  Mheshimiwa Spika, Kwa kuzingatia utawala wa Sheria, taratibu na kanuni za nchi, matumizi yote ya Bajeti ya Serikali yanapaswa kupitishwa na Bunge kwa niaba ya Wananchi. Katika utawala wa awamu ya Tano kumekuwa na matamko mbalimbali ya kisiasa yenye athari katika Utekelezaji wa Bajeti kama zinavyopitishwa na Bunge.  Madhara ya matamko hayo Mheshimiwa spika ni kushindwa kutekelezeka kwa Bajeti elekezi na kufikia lengo husika. Kwa mantiki hiyo, na ili kuwepo na bajeti inayozingatia ukomo na uhalisia endelevu, Kambi Rasmi ya Upinzani Bungeni inaitaka Serikali kusitisha matamko ya kisiasa yanayoongeza gharama na bajeti ambazo hazikuwepo awali ili kufanya rasilimali fedha zitumike kwa vipaumbele vinavyotakiwa na siyo vinginevyo.

102. Mheshimiwa Spika, Viongozi wakuu wa Serikali na watendaji wa Serikali hawana budi kuzingatia Sheria, taratibu na kanuni za nchi katika usimamizi na Utekelezaji wa Bajeti. Ukinzani wa uhalisia wa Bajeti na matamko ya kisiasa siyo tu husababisha hasara, lakini pia unadhihirisha kwa wananchi kwamba viongozi wao na Serikali kwa Ujumla wake hawaaminiki. 
Q. MADINI YA VITO NCHINI NA FUNGAMANISHO KATIKA KUKUZA AJIRA
103. Mheshimiwa Spika, Tanzania imebahatika kuwa mzalishaji wa madini ya vito ya aina mbalimbali, ambayo ni kama ifuatavyo; amethyst, aquamarine, cordierite, emerald, garnet, ruby, sapphire, spinel, tanzanite, and tourmaline. 
104. Mheshimiwa Spika, Maeneo ambayo yamebahatika kuwa na madini ya vito ni pamoja na yafuatayo; Winza wilaya ya Mpwapwa Dodoma na Milima ya Uluguru yamejaliwa kuwa na ruby na sapphire ambapo uchimbaji unafanyika maeneo ya Matombo, Ngongolo, Mwaraze, na Kibuko.Wilaya ya Mahenge ni maarufu kwa madini ya spinel na ruby Tunduru maeneo ya Muhuwesi, Lumesule, na mto Ruvuma hadi maeneo ya juu ya Ngapa na Kitowelo, ni maarufu kwa uchimbaji wa blue, yellow, green, pink, and purple sapphires, na rubby. Wilaya ya Kilindi eneo la Loolera ni maarufu kwa uchimbaji wa ruby.
105. Mheshimiwa Spika, Faida moja wapo kubwa ya Madini ya Vito ni kwamba mara baada ya kuchimbwa yanaweza kuuzwa moja kwa moja (direct to the market like harvested crops).Madini haya hayahitaji hatua nyingine kama dhahabu inayohitaji uchakataji na uchomaji ili kupata zao la mwisho kwaajili ya kuuza. Endapo dhahabu isipopitia hatua hiyo hujulikana Kama‘ghafi’ ambapo hata bei yake sokoni inabidi ipungue.

106. Mheshimiwa Spika, Kwa mantiki hii, uwekezaji katika shughuli ya biashara ya Madini ya vito si wa gharama kubwa ikilinganishwa na Madini ya metali. Mbali ya faida hiyo, Madini ya vito huuzwa bei kubwa zaidi ya Madini ya metali. Kwa ujumla, uwekezaji katika Madini ya vito ni njia mahususi katika kuondoa umaskini kwa wananchi na kuongeza mapato kwa serikali. Aidha suala la uharibifu wa mazingira hasa vyanzo vya maji, ni mdogo kwa sababu madini ya vito hayahitaji kemikali maana hayahitajiuchakatajii kama madini ya metali.
107. Mheshimiwa Spika, kwa takwimu zilizotolewa na Kamati ya Jaji Bomani inaonesha kwamba Tanzania ina hazina ya Almasi karati milioni 50.9, Tanzanite tani 12.60.  na madini mengine ya vito ambayo tumeyaonesha hapo juu bado hatujafahamu tuna hazina kiasi gani. Lakini tunaamini hazina ni kubwa pia.

108. Mheshimiwa Spika, Ni muhimu pia kufahamu kuwa Serikali ilishaweka katazo la kusafirisha nje ya nchi madini ya vito ghafi kwa lengo la kuongeza faida kwa wazawa katika biashara nzima ya madini ya vito.

I. Mchakato mzima wa mnyororo wa kuongeza thamani (Beneficiation)
109. Mheshimiwa Spika, huu ni mchakato mzima wa mnyororo wa uongezaji wa thamani wa madini ya vito unaohusu ukataji na uchongaji wa madini kwa sura (shape) na ukubwa (size) kwa kusafisha na kung’arisha madini kulingana na mahitaji ya soko,  hapa kunahitaji uwekezaji mkubwa wa rasilimali watu na vifaa.  Kwa njia hiyo ni dhahiri fungamanisho la madini ya vito na utoaji wa ajira vitaenda sambamba na hivyo sekta hii ndogo inaweza kuwa ni moja wapo ya vivutio vya watalii wengi kutembelea eneo letu la Tanzania. Hivyo ni muhimu kuwa na eneo maalum nchini kwa “Beneficiation of gemstones”
II. Kitengo cha Uchambuzi na Uthamini wa Madini ya Almasi na Vito (Tansort) 

110. Mheshimiwa Spika, TANSORT ni Kitengo cha Uchambuzi na Uthamini wa Madini ya Almasi na Vito cha Wizara ya Madini ambapo uthamini unalenga ukokotoaji sahihi wa mrabaha wa Serikali kama ilivyoelekezwa na Sheria ya Madini ya Mwaka 2010, Kitengo hiki kilichoanzishwa mwaka 1966 kina ofisi tano sehemu tofauti tofauti ikiwa nipamoja na Antwerp nchini Ubeljiji, Kanda ya Mashariki (Dar es Salaam),Kanda ya Kati-Magharibi (Shinyanga) Kanda ya Kaskazini (Arusha) na Kanda ya Kusini (Songea). 

111. Mheshimiwa Spika, kwa bahati mbaya sana ni kuwa TANSORT haina Ofisi nchini India au Thailand nchi ambazo ndizo zinasifika kwa biashara ya madini ya vito duniani. Aidha, TANSORT haioneshi kuwa na mkakati wa kuhakikisha Tanzania inakuwa na uwezo wa kufanya ‘Beneficiation’ kwa madini ya vito yanayopatikana hapa Tanzania.
             (a)   Uonevu kwa wataalamu wa uthamini wa madini

112. Mheshimiwa Spika, Sheria ya madini inataka madini yote kuthaminishwa ili kukokotoa mrahaba wa awali (provisional royalty) ili ulipwe hapohapo.  Katika utaratibu wa kawaida, baada ya kulipwa mrahaba wa awali, madini hupelekwa sokoni kuuzwa na inapotokea yakauzwa kwa bei ya juu zaidi ya ilivyothaminishwa mchimbaji hutakiwa kulipa tofauti ya mrahaba. Na ikitokea yameuzwa kwa bei ya chini ya iliyothaminishwa Serikali inamrudishia mchimbaji. Aidha lengo la uthaminishaji wa madini ni kujihakikishia malipo ya mrahaba mapema zaidi.

113. Mheshimiwa Spika, yapo madini ambayo taratibu za uuzwaji kwenye soko la Dunia ni mzuri kwa kuwa yanauzwa kwenye mnada wa wazi kwenye soko la kimataifa, eneo la mnada ambalo halina udanganyifu. Pamoja na utaratibu huo, wataalamu wa uthaminishaji kwa nyakati tofauti wanakumbwa na changamoto zikiwemo kubambikiziwa mashitaka ya uhujumu uchumi. Katika mazingira ambayo taaluma ya uthaminishaji haisababishi hasara yoyote kutokana na utaratibu wa kulipwa na au kulipa tofauti ya mrahaba, dhana ya uhujumu uchumi inatoka wapi? Kambi Rasmi ya Upinzani Bungeni inapendekeza kwamba, kama Serikali haipendi utaratibu wa uthaminishaji ni bora ikafanya marekebisho ya sheria ili kuondoa utaratibu huo na uonevu kwa wathaminishaji.

III. Uzoefu wa nchi ya Thailand kuhusu madini ya vito.
114. Mheshimiwa Spika, Thailand ni nchi iliyoendelea ikilinganishwa na nchi nyingine zinazoizunguka. Serikali ya Thailand ilitunga sheria; shughuli zote za uchimbaji na biashara ya madini vito itakuwa chini ya wazawa na kupiga marufuku usafirishaji wa madini vito ghafi nje ya Thailand bali ina ruhusu uingizwaji wa madini ghafi ya aina yoyote ndani ya Thailand bila kibali.Hatua iliyofuata ni kutengwa kwa mji wa CHANTHABURI kama kitovu cha biashara ya madini hususan madini ya Vito. Serikali ya Thailand kwa kushirikiana na taasisi za elimu walianzisha mafunzo ya utengenezaji na uvumbuzi wa mashine za bei nafuu zitakazotumika kukata, kuchonga na kung’arisha madini vito ili kuyaongeza thamani.

115. Mheshimiwa Spika, Zoezi hili lilianza kwa kuwatumia Wahunzi wa Jadi. Kwa kuwatumia hao, ilikuwa rahisi kuweza kutengeneza mashine kwa kutumia tekinolojia ya ndani.Zoezi hilo lilipata mwitikio mkubwa na mashine mbalimbali na ujuzi tofauti wa kukata madini ya vito vilivumbuliwa zaidi. Nchi ya India pia ilifuata mfano huu kwa kuwachukua baadhi ya Wahunzi wa mashine za kutengeneza nguo na kuwapeleka nchini Thailand kujifunza namna ya kutengeneza mashine za kuchonga na kung’arisha madini ya vito ikiwa ni pamoja na kujifunza kukata.

116. Mheshimiwa Spika, Baada ya mafunzo husika walirudi na serikali ya India ikatenga mji wa Jaipur kuwa eneo la kuanzia shughuli husika.Ndani ya muda mfupi Jaipur ukawa mji maarufu kwa uuzaji na ukataji wa madini ya vito.Itakumbukwa madini ya Tanzanite hukatwa kwa wingi na kuuzwa katika mji huu sababu kuu ikiwa ni hizo zilizotajwa – Manguli wa Kukata,kuchonga na kung’arisha Madini ya Vito kwa ustadi wa hali ya juu pamoja na Gharama nafuu.Thailand imeendelea kuboresha biashara ya madini ya vito kwa kuanzisha huduma fungamano; vyuo vinavyotoa elimu ya Madini ya vito, viwanda vinavyotengeneza bidhaa (mapambo) zinazotumia madini ya vito, uanzishwaji wa maeneo rasmi ya uuzaji na ununuzi wa madini (Minerals Bourses), maonesho ya biashara ya madini ya vito mwaka mzima katika vipindi tofauti.

117. Mheshimiwa Spika, Katika nchi zote zinazo jishughulisha na madini ya vito, ‘Bourses’ imekuwa ndiyo suluhisho la makusanyo badala ya ‘Individual Broker and Dealers’’. Masharti yamewekwa ya kuongeza kodi zaidi kwa ‘Individual Broker and Dealers’ na kuondoa au kupunguza kodi kwa wafanyabiashara katika ‘Bourses’.Bourses ni eneo linalotengwa na kujengwa na serikali na kuandaa meza ambazo wafanyabiashara huruhusiwa kufanya mauzo na manunuzi ya madini na watumishi wa serikali kutoza kodi na kutoa vibali vyote katika eneo hilo.

R. AHADI HEWA KATIKA SAKATA LA MAKINIKIA NA MAJADILIANO YASIYOFIKIA KIKOMO
118. Mheshimiwa Spika, Mnamo mwezi Machi 2, 2017, Wizara ya Nishati na Madini  iliandika barua kwa umma kuwajulisha wafanyabiashara na makampuni yanayojishuhulisha na shughuli za uvunaji wa madini kuacha mara moja shughuli za usafirishaji wa makinikia (concentrates) na mawe yenye madini ya metaliki kama vile dhahabu, shaba, nikeli na fedha. 

119. Mheshimiwa Spika, pamoja na katazo hili Rais aliunda kamati mbili za uchunguzi wa usafirishaji wa makinikia nje ya nchi. Pamoja na mambo mengine ripoti zote zilizungumzia hasara kubwa tunayoipata kama taifa kutokana na sheria mbovu za madini na mikataba mibovu iliyoingiwa baina ya serikali ya ccm na wawekezaji. Ripoti zote mbili zilijikita zaidi katika kubaini viwango vya madini vilivyopo katika makinikia na mikataba ya uchenjuaji ambayo haikuwa wazi.  

a) Madhaifu katika sakata zima la makinikia
120. Mheshimiwa Spika, sakata la makinikia lilikuwa ni sakata la kisiasa lililojawa na ahadi nyingi hewa ambapo mpaka sasa linaigharimu serikali kutokana na maamuzi hayo ya kukurupuka. Kwa takribani miaka zaidi ya 20 Wabunge kutoka vyama vya upinzani walikuwa wakidai uwepo wa uwazi katika mikataba ya madini na ubovu wa mikataba mingi ikiwemo mkataba wa Buzwagi, Resolute, Bulyanhulu n.k. Katika awamu tofauti za serikali Mawaziri ambao ndio watendaji wakuu wa serikali walikuwa walilifumbia macho pamoja na kupigiwa sana kelele.

121. Mheshimiwa Spika, katika tume ya Jaji Bomani, iliainisha mapungufu makubwa katika mikataba ya madini ambayo iliruhusu upenyo wa ukwepaji kodi na ikiwemo ukwepaji wa mrabaha, usiri katika uendeshaji wa biashara ya madini nchini na rushwa. Japokuwa Sheria zilikuwepo, tatizo kubwa lilikuwa katika mikataba ambayo serikali iliingia na makampuni ya madini.  Mfano Mwaka 1997 mpaka 2009 hakuna kampuni hata moja iliyolipa kodi ya mapato. Mathalani kampuni ya Resolute iliyokuwa inachimba dhahabu katika mgodi wa Lusu iliyochimba dhahabu kwa takribani miaka 14 ililipa kodi kwa kipindi cha miaka 2 tu kabla ya kufunga mgodi. Pamoja na hilo katika ripoti ya Makinikia ya mgodi wa Bulyanhulu na Buzwagwi unaonyesha kuwa kampuni ya Acacia ambayo ndiyo mmiliki wa migodi hiyo ilikuwa ilkidaiwa na Mamlaka ya Mapato nchini (TRA) kiasi cha dola za Marekani 190 bilioni sawa na zaidi ya trilioni 424 ambayo ni kodi iliyokuwa ikikwepwa pamoja na riba

122. Mheshimiwa Spika, hata hivyo kiasi hiki cha fedha kiliwafanya watanzania kuwa na matumaini makubwa wengi wao wakiamini kila Mtanzania ataweza kumiliki gari aina ya Naoh na wengine wakiamini huduma za kijamii zitapatikana bure. Katika sakata zima la makinikia lililoihusisha kampuni ya Acacia serikali imeendelea kuyafanya yale yale ambayo iliifanya Mwaka 2007. Hii ni kutokana na kwamba Acacia waliikana taarifa iliyotolewa na serikali kuwa haijawahi kukwepa kodi na huilipa serikali 4% ya mirahaba ya dhahabu, shaba na fedha   kwenye makinikia kama ilivyo kwenye makubalino baina ya serikali na Acacia. 

123. Mheshimiwa Spika, tutakumbuka Mwaka 2007, kampuni hii ilituhumiwa kukwepa kodi na hivyo kuzua mtafaruku mkubwa na serikali wakati huo. Katika makubaliano Barrick iliahidi kulipa serikali kishika uchumba cha dola milioni 700 kama kishika uchumba wakati mazungumzo zaidi yakiendelea ili kuona ni namna gani nchi itanufaika lakini hadi sasa hata hicho kishika uchumba chenyewe hakijalipwa, huku ACCACIA wakiendelea kuchimba dhahabu katika migodi wanayomiliki hapa Tanzania. 
124. Mheshimiwa Spika, Kambi Rasmi ya Upinzani Bungeni inatakufahamu kwanini kishika Uchumba hicho hakijalipwa hadi sasa? Ikiwa ACCACIA kweli walipaswa kulipa malimbikizo ya Kodi na tozo na hadi sasa kwanini bado wanaendelea na shughuli za Uchimbaji Madini hapa nchini wakati tuliambiwa ni wezi wa Rasilimali za nchi yetu? Na ikiwa Serikali iliwadanganya watanzania, ni lini sasa Serikali itajitokeza hadharani kufafanua jambo hili ambalo limegubikwa na sintofahamu, wakati watanzania wakendelea kusubiria Magari ya Noah kam walivyoahidiwa na Serikali. 

125. Mheshimiwa Spika, vilevile, katika ripoti ya makinikia ilianisha takribani aina 11 za madini yaliyopo katika makinikia, serikali ilikubalina na Acacia kulipa asilimia 4 ya mrabaha tu bila kuangalia aina nyingine za madini yaliyo katika makinikia. Hii yote ni kutokana na mikataba mibovu na utendaji kazi uliokosa ufanisi katika taasis mbalimbali za serikali zinazojishughulisha na madini. Mpaka sasa serikali inazungumzia madini ya dhahabu, fedha na shaba pekee. Kamati ya makinikia ilianisha aina nyingine za madini kutoka kwenye nyaraka za usafirishaji wa makontena yaliyokamatwa bandari  ikiwa ni pamoja na Sulphur, Chuma na madini mkakati (strategic metals) yaani Iridium, Rhodium, Ytterbium, Beryllium, Tantalum na Lithium)

126. Mheshimiwa Spika, kabla ya serikali kutoa zuio la kusafirisha makinikia nje ya nchi, kulikuwa na mazungumzo yanayoendela baina ya kampuni ya Acacia na kampuni ya Endeavour Mining kutoka nchini Canada. Mazungumzo hayo yaliyoanza mwezi January 2017, yalikuwa kuhusu kuuza kampuni ya Acacia inayomiliki migodi ya Bulyanhulu, Buzwagi na North Mara. Katika hatua za awali za majadiliano hayo kampuni ya Endeavour ilitaka kuinunua Acacia kwa takribani paundi bil 3, sawa na dola bil 4.4.

127. Mheshimiwa Spika, Kutokana na mauziano hayo (Transfer of shares) Tanzania ingeweza kupata capital gain tax. Kutokana na zuio lililowekwa na serikali ya Tanzania dhidi ya kampuni ya Acacia iliilazimu kampuni ya Endeavour kusitisha majadiliano. Hivyo nchi ilipoteza takribani dola 880 mil sawa na shiling trilioni 1.8 ambayo ni 20% ya mauziano kama mpango huo wa mauziano ungefanikiwa. Hivyo kauli za kisiasa na maamuzi yasiyo pimwa yamelisababishia taifa kukosa 1.8 trilioni ambayo ni zaidi ya bajeti ya wizara kilimo pamoja na wizara ya Mifugo na Uvuvi kwa mwaka 2019/2020.
128. Mheshimiwa Spika, kwa mujibu wa taarifa ya utekelezaji wa GST 2018, wakati mgodi wa Buzwagi ukiwa unazalisha makinikia mgodi huo ulikuwa unazalisha dhahabu kilo 28, fedha kilo 5 na shaba tani 18.9 kwa siku. Baada ya kubadili mfumo wa uchenjuaji kwa sasa unazalisha dhahabu kilo 23.5, fedha kilo 0.24 na shaba kilo 1.6 pekee kwa siku. Baada ya kutumia mfumo huu mpya uzalishaji wa dhahabu umepungua kutoka asilimia 97 mpaka asilimia 87 kwa siku. 

129. Mheshimiwa Spika, mfumo huu mpya wa uchenjuaji unasababisha kupotea kwa madini ya fedha na shaba. Hivyo kwa mfumo huu serikali inapata hasara kubwa tofauti hapo awali. Mauzo ya dhahabu hapo awali ilikuwa ni 95% ya mapato ya jumla,na 70% ni kutoka kwenye mauzo ya tofali za dhahabu, na 25% hutoka kwenye dhahabu iliyomo ndani ya makinikia. Iliyobaki 5% ya mapato ni kutokana na shaba iliyomo katika makinikia na kiasi kidogo tu cha fedha. Kwa maana hiyo kwa sasa kampuni inapoteza 30% ya jumla ya mapato. Na karibia 50% ya mapato ya pamoja ya Bulyanhulu na Buzwagi.Kwa katazo la kusafirisha makinikia tunapoteza mapato ya zaidi dola mil 1 kwa siku. 

130. Mheshimiwa Spika, kwa mfumo huu mpya wa uchenjuaji unasababisha pia mabaki ya fedha na shaba kuchanganywa na mabaki ya zamani  ambayo hayakuwa yanasafirishwa kwa kuwa hayakuwa na madini yoyote au kiwango kidogo sana cha madini. Mchanganyiko huo (dilution) unasababisha serikali kupata hasara kwa kuwa mali iliyopo katika makinikia inapotea. 

b). Mchakato wa kujenga kiwanda cha uchenjuaji (smelting)

131. Mheshimiwa Spika, pamoja na hayo Bunge lilipitisha Sheria mpya ya Mamlaka ya Nchi kuhusu umiliki wa Maliasili (The natural Wealth and Resources –Permanent Sovereignity 2017), iliyoletwa kwa hati ya dharura ndani ya Bunge na kujadiliwa kwa dharura katika kifungu cha 9 (1) kimeweka masharti kuwa shughuli zote za uzinduaji, uchimbaji na upatikanaji au utumiaji wa rasilimali utahakikisha kuwa hakuna rasilimali ghafi itakayosafirishwa nje ya Tanzania. Maana yake ni kuwa hata makinikia yasisafirishwe nje ya nchi. 

132. Mheshimiwa Spika, maana yake ni kuwa nchi inapaswa kuwa na uwezo wa kufanya uchenjuaji hapa hapa nchini.  Kuanzia mwaka 2011 serikali kupitia TMAA ilifanya upembuzi yakinifu (visibility study) ya uwezekano wa kujenga kinu cha uchenjuaji (smelter) hapa nchini. Baada ya upembuzi huo serikali ilitoa ripoti kuwa kujenga kinu cha uchenjuaji hakina faida ya kibiashara kwa nchi. Mwaka juzi (2017) Waziri Mkuu alipofanya ziara ya kikazi mkoani Mbeya, alitembelea mgodi wa Sunshine Group uliopo Chunya. Waziri Mkuu alisema kuwa serikali inaendelea kufanya mazungumzo na wawekezaji ili kuona namna ya kujenga mitambo ya kuchenjulia makinikia. 

133. Mheshimiwa Spika, jambo la kushangaza ni kuwa, kama serikali ilifanya tathimini Mwaka 2011 na ikaja na majibu kuwa makinikia hayana faida hivyo hakukuwa na sababu ya kujenga kiwanda hapa nchini na kwa sasa tunaona serikali inaweza kupata faida kupitia makinikia, Je, serikali imechukua hatua gani ya kuwawajibisha wataalamu wale waliolisababishia hasara Mwaka 2011 kwa kuishauri serikali vibaya na kusababisha uhujumu uchumi zikiwemo kuwapeleka mahakamni? Vilevile, Kambi Rasmi ya Upinzani inataka kujua iwapo serikali imefanya tena upembevu yakinifu juu ya kujenga kiwanda cha uchenjuaji nchini na ripoti ya upembuzi huo inasemaje. Pamoja na hilo, Kambi Rasmi ya Upinzani inataka kujua mazungumzo baina ya serikali na Kampuni ya Sunshine Group yamefikia wapi?

134. Mheshimiwa Spika, mpaka sasa Tanzania ina uwezo wakuzalisha takribani tani 60,000 za makinikia. Kwa kawaida viwanda vya uchenjuaji (refinery) huhitaji takribani tani 150,000 za makinikia. Hivyo, mpaka sasa bado hatujawa na utoshelevu wa malighafi ya makinikia kama ambavyo wataalamu mbalimbali wameainisha. Kambi Rasmi ya Upinzani inataka kujua ni aina gani mbadala ya teknolojia mbayo serikali itaitumia ili kuweza kufanya uchenjuaji wa kiwango hicho ambacho kinazalishwa nchini. Vilevile, ni muhimu kutambua kwamba uchenjuaji hufanyika kutokana na aina ya miamba.Kila aina ya miamba hutegemea aina fulani ya uchenjuaji. Mfano, uchenjuaji unaofanyika mkoani Mara na maeneo ya Geita hatua zote huweza kufanyika mgodini na kuzalisha matofali ya dhahabu hii ni tofauti na Buzwagi na Bulyanhulu ambapo dhahebu yenyewe ndio bidhaa muhimu.
135. Mheshimiwa Spika, vilevile, ili kuweza kuendesha mitambo ya uchenjuaji ni lazima nchi iwe na umeme wa uhakika. Mpaka sasa tuna takribani megawati 1,500 ambazo hazitoshelezi mahitaji hususani mahitaji ya viwandani. Mpaka sasa serikali haina mbinu mbadala ya uzalishaji wa umeme, nab ado tunategemea Umeme unatokana na maji (hydro power)na sasa Serikali ikijikita kutekeleza mradi wa Rufiji hydropower Plant. 
136. Mheshimiwa Spika, Ili kupata umeme wa uhakika lazima Serikali iwekeze kwenye vyanzo vingine vya Nishati vikiwemo umeme wa upepo na jua (Solar Power). Zipo taarifa kwamba maeneo ya Same, Singida na Makambako tunaweza kuzalisha takribani megawati 5,000 ambazo zitatusaidia katika viwanda. Hata hivyo, ni muhimu pia kuwekeza katika umeme wa jua (solar power) ili kuweza kukabiliana na changamoto ya mabadiliko ya hali ya hewa ambapo vyanzo vingi vya maji vinakauka kutokana na kukata miti na kuongezeka kwa hewa ya ukaa na hivyo kujikuta tukizalisha matatizo mengine kama ya Richmond.
S. MRADI WA MADINI YA BATI (KYERWA TIN COMPANY LIMITED)

137. Mheshimiwa Spika, kwa takribani miaka minne sasa kampuni tanzu ya Kyerwa Tin Company Limited (KTCL) ambayo hisa zake zinamilikiwa na STAMICO kwa 99% ya 1% inamilikiwa na Msajili wa hazina imekuwa ikishindwa kununua madini hayo kutoka kwa wananchi.

138. Mheshimiwa Spika, kutoka Mwaka 2014 mpaka 2017 kampuni iliweza kununua jumla ya tani ya 106.267 tu kwa gharama ya shilingi 1,570,996,000. Mpaka sasa STAMICO wameshindwa kuendelea na shughuli za kununua kutokana na changamoto mbalimbali ikiwemo ukosefu wa fedha.

139. Mheshimiwa Spika, kwa kuwa wananchi wamewekeza fedha nyingi katika kuchimba madini haya na sasa serikali inashindwa kununua na hakuna soko jingine , ni kwa nini serikali isitafute wadau wengine wenye uwezo wa kuyanunua madini hayo?Mpaka sasa wananchi wengi wa maeneo hayo wamekopa fedha ili kuwekeza katika uchimbaji huo. Hivyo hawana fedha za kurudisha mikopo kitendo kinachowapelekea wengi kuishi maisha magumu na wengine hata kujitoa uhai kutokana na hofu ya kudhalilika kwa wingi wa madeni. 

140. Mheshimiwa Spika, kuna taarifa zisizo rasmi kuwa baadhi ya walanguzi wameanza kujipenyeza baada ya kuona serikali haina uwezo wa kufanya manunuzi na hivyo kununua madini hayo kwa fedha ndogo na kuyapeleka nchini Rwanda kwa bei rahisi ambapo serikali inakosa mapato.  Hivyo basi, Kambi Rasmi ya Upinzani inataka kujua hatua ambazo serikali inachukua ili kuwanusuru wananchi hawa na madeni na hali ngumu ya kiuchumi. Serikali ieleze Bunge lako ni lini hasa serikali itaanza ununuzi wa madini hayo ya bati. 

T. MRADI WA DHAHABU BUHEMBA UWEKEZAJI WENYE SHAKA
141. Mheshimiwa Spika, mgodi wa Buhemba ni moja ya mgodi ulioacha historia mbaya kwa wananchi wanaoishi Musoma Vijijini. Mradi huu uliachwa na kampuni ya Meremeta ambayo ilifunga uzalishaji katika mgodi huu na kuacha mashimo makubwa na uharibifu mkubwa wa mazingira. Karika ripoti ya ukaguzi wa mazingira iliyofanywa na TMAA 2007-2009 iliyowasilishwa kwenye kamati ya Bunge ya Nishati na Madini 2010, iliainisha uharibifu mkubwa wa mazingira na hivyo kuitaarifu serikali kuwa inahitaji takribani Dola mil 1.1 ili kufukia mashimo yaliyoachwa wazi na Kampuni ya Meremeta iliyofunga shughuli zake za uchimbaji katika mgodi wa Buhemba.  

142. Mheshimiwa Spika, pamoja na hilo, mapema Mwaka huu (2018) serikali ilitangaza kuufungua tena mgodi huu ili kuanza kuangalia kiwango cha mashapo ya dhahabu (mabaki) yaliyosalia baada ya Kampuni ya Meremeta kufunga mgodi. Hivyo, STAMICO ilitangaza zabuni ya kumpata mbia wa kushirikiana nae katika kuendesha mradi huo kwa njia ya ushindani ili kujiridhisha na uwepo wa mashapo hayo ya dhahabu. 

143. Mheshimiwa Spika, mradi huo unakadiriwa kutoa takribani wakia 600,000 za dhahabu japo jambo hilo halijadhibitishwa kwa kuwa tathimini bado inaendelea. Mabaki hayo yaliachwa tangu wakati wa ukoloni, na vilevile unahusisha uchimbaji wa dhahabu katika miamba migumu (hard rocks mining)

144. Mheshimiwa Spika, mpaka sasa serikali imetenga kiasi cha shilingi bilioni 8.6 kwa ajili ya mradi. Pamoja na serikali kutenga fedha hii ni dhahiri kabisa mradi huu hauwezi kufanya vizuri kutokana na madeni makubwa yanayoukabili mradi huu yaliyoachwa kipindi cha nyuma. Wafanyakazi waliokuwa wakifanya kazi katika mgodi huu mpaka leo wanadai fedha zao. Wananchi waliohamishwa kupisha shughuli za mgodi hawakulipwa fedha zao ambapo takribani nyumba 100 zilivunjwa, zahanati na shule, Kambi ya Jeshi JKT iliyoitwa Buhemba nayo ilivunjwa. 

145. Mheshimiwa Spika, Jambo la kusikitisha zaidi ni kuwa mashimo yaliyoachwa baada ya kampuni ya Meremeta kuondoka yanajaa maji jambo ambalo ni hatari kwa mazingira, na hata wachimbaji wadogo ambao wameendelea na shughuli za kujipatia riziki ndogo ndogo kutoka kwenye mabaki hayo. Mgodi huo umekuwa sababu kubwa ya kupungua kwa maji katika Bwawa la Kiarano na kwa sasa maeneo hayo yanakabiliwa na shida kubwa ya maji hasa wakati wa ukame. Pamoja na kuwepo kwa malalamiko makubwa kutoka kwa wananchi dhidi ya Kampuni ya Meremeta iliyokuwa inaedesha mgodi bado kampuni hii ilikuwa ni moja ya makamuni yaliyotajwa kukwepa kodi.

146. Mheshimiwa Spika, Sheria za kimataifa za migodi na miamba inatambua kuwa kabla kampuni yoyote haijafunga mgodi ni lazima ifanye miradi ya utunzaji wa mazingira angalau miaka miwili kabla ya kufunga mgodi ikiwa ni pamoja na kufukia mashimo, kuvunja mabanda, kuondoa mitambo na kupanda miti. Endapo kampuni itashindwa kufanya hivyo basi serikali ina uwezo wa kuinyang’anya mitambo ya uchimbaji au kufungua kesi ya madai. 

147. Mheshimiwa Spika, hivyo basi, Kambi Rasmi inataka kujua ni kwa nini kampuni ya Meremeta iliacha mashimo hatari wazi huku sheria na matakwa ya leseni yakifahamika! je, ni kiasi gani cha fedha kilicholipwa kwa serikali kutoka kampuni ya  Meremeta katika shughuli ya kufukia mashimo? Je, endapo fedha hizo zilitolewa zilikwenda wapi au kufanyia shughuli gani? Mpaka sasa serikali ituambie je, iliwahi kufungua kesi yoyote kwa kampuni ya Meremeta kushindwa kufukia mashimo na kuchukua hatua za kulinda mazingira? Pamoja na hilo, serikali ilieleze Bunge ni mbia gani aliyeshinda tenda ya kushirikiana na STAMICO katika kuendesha mradi wa kutafuta mabaki ya dhahabu na taratibu gani zilifuatwa kumpata mbia huyo? 

U. TANZANITE ONE: MRADI UNAOFANYA VIBAYA
148. Mheshimiwa Spika, Mgodi wa TanzaniteOne unamilikiwa na ubia baina STAMICO na Kampuni ya TanzaniteOne kwa usawa wa 50/50.Mpaka sasa shughuli za uzalishaji katika mgodi huu zimesimama tangu Mwezi Desemba 2017. Hii ni kutokana na mapendekezo ya kamati maalum ya Spika katika kuchunguza mwenendo wa Biashara. Hata hivyo mgodi huu unakabiliwa na changamoto nyingi ikiwemo ukosefu wa wataalamu wa kuthaminisha madini, mitobozano, na madeni makubwa yanayotokana na madai ya wafanyakazi. Mpaka sasa ni takribani Miaka miwili wafanyakazi wa kampuni ya TanzaniteOne zaidi ya 442 hawajalipwa mishahara yao takribani shilingi 3,094,756,320. 

149. Mheshimiwa Spika, Mwezi Desemba 2017, kampuni iliuza madini ya vito yenye thamani ya Shilingi bilioni 1.8 huku serikali ikipokea mrahaba wa shilingi milioni 126. Kiasi kingine cha takribani kilo 159.34 kimehifadhiwa kwenye maghala ya mgodi. Bado wafanyakazi wanasota kwa kukosa mishahara, familia zao zinateseka lakini hatuoni hatua stahiki zikichukuliwa na serikali kuhakikisha wafanyakazi hao wanapata fedha zao.  Ikumbukwe kwamba Mgodi ulisitisha uzalishaji kupisha majadiliano ambayo yalikuwa yanaongozwa na Mheshimiwa Prof Kabudi waziri wa Sheria na Katiba kwa kipindi hicho na sasa, Wazi wa Mambo ya Nje.

150. Mheshimiwa Spika, hadi sasa Serikali haijatoa tamko lolote kuhusu mwendelezo wa majadiliano ya mkataba, kwa zaidi ya miaka miwili wakati. Serikali inafanya haya huku ikifahamu kwamba inaendelea kupata hasara. Wakati Serikali ikipata hasara, familia za wafanyakazi nazo zinaendelea kupata shida kutokana na maamuzi haya ya Serikali, utadhani kufanya kazi katika mgodi huo ilikuwa ni laana kwao. Kambi Rasmi ya Upinzani inataka Serikali kuliambia Bunge hili tukufu ni lini majadiliano na mgodi wa TanzaniaOne yatahitimishwa na lini wafanyakazi wa mgodi huo, zaidi ya 442 watalipwa fedha zao za mishahara wanazodai kwa zaidi ya miaka miwili hadi sasa! 
V. HATIMA YA MAONI YA RIPOTI ZA KAMATI ZILIZOUNDWA KATIKA SEKTA YA MADINI NCHINI

151. Mheshimiwa Spika, kutokana na malalamiko kutoka kwa wananchi kuhusu sekta hii ya Madini kuwa hainufaishi wananchi ipasavyo, serikali iliamua kwa nyakati tofauti kuunda kamati mbalimbali ili kuwa sehemu ya ufumbuzi wa changamoto katika sekta ya madini nchini. 

152. Mheshimiwa Spika, tangu mwaka 2002 hadi sasa zimeundwa kamati mbalimbali kushughulikia changamoto za sekta ya madini hapa nchini, hadi sasa bado Taifa halijanufaika na Rasilimali kutokana na mikataba mibovu ambayo iliingiwa na watendaji wa Serikali. Mapendekezo ya kamati mbalimbali yanapendekeza kufanyiwa marekebisho mikataba hiyo ili kuweza kulinufaisha Taifa.
153. Mheshimiwa Spika, Kambi Rasmi ya Upinzani Bungeni inataka kupata kauli ya Serikali, Ni lini Serikali itawafikisha watendaji wake wote ambao walihusika kusaini hiyo mikataba mahakamani na kushitakiwa kwa makosa ya kuhujumu uchumi? Pili, ni lini sasa mikataba hiyo itafikishwa Bungeni, ili Bunge kwa niaba ya wananchi na kwa mujibu wa Ibara ya 63(2) ya Katiba ya Jamhuri ya Muungano wa Tanzania liweze kuishauri Serikali kuhusu mikataba hiyo na kuisimamia katika utekelezaji wa Mikataba hiyo? 
W. KAMATI MAALUM ZA BUNGE KUHUSU MADINI

154. Mheshimiwa Spika, hata hivyo ndani ya Bunge la Jamhuri ya Muungano wa Tanzania ziliundwa kamati mbalimbali, ikiwemo kamati kamati ya Spika ili kuchunguza madini ya Almasi na Tanzanite japo ripoti ile haikuwasilishwa ndani ya Ukumbi ya Bunge.
155. Mheshimiwa Spika, Kambi Rasmi ya Upinzani Bungeni inapenda kufahamu sababu hasa za ripoti hizo kutowasilishwa ndani ya Bunge hili tukufu na kujadiliwa na Bunge kwa mujibu wa Sheria , taratibu na kanuni za Bunge lako tukufu.
156. Mheshimiwa Spika, Pamoja na kuwa serikali ilichukua hatua kadhaa ikiwa ni pamoja na kuwasimamisha kazi watendaji wakuu wa Wizara wakiwemo mawaziri, kuvunjwa kwa bodi ya TMAA na baadhi ya watendaji kubadilishiwa kazi, Kambi Rasmi ya Upinzani inaona jambo hilo halitoshi hata kidogo kwani bado kuna mambo mengi hayajafanyiwa kazi, na serikali haionyeshi dalili za kuchukua hatua za kimkakati na za kisayansi za kuinusuru sekta hii. Maana yake ni kuwa bado mambo katika sekta hii ya madini yanafanyika kwa mtindo ule ule, walioliletea taifa hasara kubwa bado wengine wanaendelea na majukumu yao kama kawaida na hivyo kufanya zoezi zima kuwa la kisiasa na lenye kukosa tija. 

a. Ripoti ya Almasi na Kiasi cha Madini ya Almasi
157. Mheshimiwa Spika, katika ripoti ya Almasi, kamati ilibaini kuwa serikali haina takwimu sahihi kuhusu kiwango cha madini kilichopo katika migodi mbalimbali hapa nchini kwa sasa. Hili linajihidhirisha kwa kuwa katika ripoti ya Wakala wa Jiolojia (GST) ya  Mwaka 2007 ilionyesha kuwa Tanzania ina hazina ya  madini ya Almasi takribani karati milioni 50, katika taarifa ya Wakala wa Jiolojia Tanzania Mwaka 2009 ilionyesha Tanzania ina hazina ya almasi takribani karati milioni 40.4, na kwa mujibu wa taarifa za maafisa wa serikali  walitoa takwimu waliifahamisha kamati kuwa nchi inahazina ya almasi takribani karati milioni 38.0 

158. Mheshimiwa Spika, Mkanganyiko huu wa takwimu hautokei kwa bahati mbaya. Kukosekana kwa takwimu sahihi katika hazina ya madini maana yake ni kuruhusu mwanya wa kuibiwa na serikali kushindwa kudhibiti mwenendo wa rasilimali madini pamoja na mapato. Jambo la kusikitisha ni kuwa takwimu zilizopo zimetolewa kutoka upande wa mwekezaji.

159. Mheshimiwa Spika, Jambo hili linashtua sana. Wakala wa Jiolojia nchini kamwe hataweza kufanya kazi zake za utafiti vizuri ikiwa serikali haiwekezi ipasavyo katika tafiti na vifaa vya kisasa na vya kisayansi vya kufanyia tafiti. Kwa kuwa katika utekelezaji wa mpango kazi wa GST fedha zinazotengwa ni fedha za matumizi (OC) na fedha za mishahara (PE) pekee. Hivyo utendaji kazi unakosa ufanisi kutokana na uhaba wa fedha. 
160. Mheshimiwa Spika, Kambi Rasmi ya Upinzani inaitaka serikali kuangalia namna bora ya kuiwezesha GST ili iweze kufanya kazi zake kwa ufanisi. Ni muhimu sana madini yote nchini yakafanyiwa utafiti upya ili kujua kiwango cha hazina ya madini iliyopo ardhini badala ya kuwaachia wawekezaji kufanya kazi za namna hiyo.
X. MABADILIKO YA SHERIA ZA MADINI NA MIKATABA MIKUBWA.
161. Mheshimiwa Spika, Mwaka 2017, Bunge lilipitisha Mabadiliko ya Sheria ya Madini yaliyofanyika Mwaka 2017 ambayo yameleta changamoto kubwa katika sekta ya madini hususani kwa wawekezaji, wachimbaji na watafiti. Hii ni kutokana na baadhi ya vifungu kutokupata tafsiri (vinaleta mkanganyiko), baadhi ya vifungu havina afya kwa wawekezaji na haviwezi kuwa na tija kwenye maendeleo ya taifa. 
162. Mheshimiwa spika, Sheria mpya za ulinzi wa rasilimali (The natural wealth and resources permanent Sovereignity, Act 2017 na Sheria ya Madini ya mwaka 2017 ni sheria zinazoleta masharti mapya ya uwekezaji ambayo ni changamoto. Changamoto hizo ni pamoja na kufanya utafutaji wa madini katika sekta ya madini umekufa kwa mfano, kutokana na sheria hii. Kwa mfano kifungu namba 5(2) cha sheria ya Madini iliyorekebishwa mwaka 2017 kinaeleza kuwa madini yoyote yaliyochimbwa ni mali ya serikali bila kujali kama yamechimbwa na kampuni kwa gharama zake. Kutokana na kifungu hiki ni wazi kwamba makampuni hayapo tayari tayari kuichimbia Serikali madini  ila yapo tayari kushirikiana na serikali kama mbia anayetoa fedha kugharamia uchimbaji. Kambi Rasmi ya Upinzani Bungeni inataka kauli ya Serikali, ni lini sheria hii ambayo inavifungu kama hivi, italetwa Bungeni ili kufanyiwa marekebisho.  
163. Mheshimiwa Spika, hadi sasa ni miaka miwili imepita sasa na lengo la Mabadiliko hayo ilikuwa ni kuleta ahueni kati ya Serikali na wawekezaji. Miaka miwili baada ya Bunge hili kupitisha mabadiliko ya sheria, Kambi Rasmi ya Upinzani inataka kufahamu kutoka kwa Serikali mambo yafuatayo; Mosi, Serikali imepata mapato kiasi gani ambayo ni matokeo ya mabadiliko ya sheria hii, na Bunge kwa niaba ya wananchi linajulishwaje Tatu, Ni makampuni mangapi ya uchimbaji ambayo yameshafanya mabadariko ili kwenda sambamba na matakwa ya mabadiliko ya sheria mpya ya Madini? 
164. Mheshimiwa Spika, katika kifungu cha 5(3) cha Sheria kinatamka kwamba serikali itakuwa na haki ya umiliki wa madini yote yatakayovunwa. Kifungu hiki kimezua mkanganyiko katika utekelezaji.Hii ni changamoto kubwa hususani kwa wawekezaji kutokana na masharti ya taasis nyingi za fedha hususani pale wanapotafuta mikopo ya kuendeleza uchimbaji. 

165. Mheshimiwa Spika, katika kifungu cha 9 (1) cha Sheria kimeweka masharti kuwa shughuli zote za uzinduaji, uchimbaji na upatikanaji au utumiaji wa rasilimali utahakikisha kuwa hakuna rasilimali ghafi itakayosafirishwa nje ya Tanzania. Kifungu hiki kimezua mkanganyiko kutokana na kutoeleza wazi ni aina gani ya rasilimali ambazo hazitasafirishwa nje ya nchi zikiwa ghafi (Raw minerals/rough minerals).Baadhi ya rasilimali ambazo zimetajwa katika rasilimali asili haziwezi kuchakatwa na pengine uchakataji wake unaweza kuwa na athari kwa mazingira, afya za watuamiaji na hata kuharibu thamani ya bidhaa husika. Mfano, Madini kama Uranium ambayo yana athari za moja kwa moja za kimazingira na pia ni hatari kwa viumbe hai watakaozunguka jirani na maeneo hayo ya uchimbaji, baadhi ya maliasili ambazo ni viumbe vidogo vidogo (micro-organisms),viumbe wa baharini nk.  Hivyo basi, Kambi Rasmi ya Upinzani inaitaka Serikali kueleza maana halisi ya rasilimali ghafi (raw resources).
166. Mheshimiwa Spika, katika kifungu cha 10 (1) na (2) ni muhimu vifungu hivi vikawa na maelezo ya ziada. Kifungu cha 10 (1) kinapaswa kueleza bayana ni asilimia ngapi ya mapato inapaswa kubaki katika benki zetu au taasisi za fedha. Vilevile, kifungu cha 10 (2) kinalenga kukataza uhamishaji wa mapato yatokanayo na mauzo ya rasilimali na kwa kusema kuwa kitendo hicho ni kinyume na sheria.  Pamoja na hiyo Sheria hii inakinzana na baadhi ya vipengele katika Sheria ya fedha (Finance Act 2016) kuhusu utaratibu wa Ring fencing ambayo inaleta changamoto katika sekta ya madini japo inailetea serikali mapato, pia vifungu 56(1) kuhusu ‘Change in Control’. Kifungu hiki kina changamoto kwa kampuni zinazofanya tafiti. 

167. Mheshimiwa Spika, katika maoni ya wadau kupitia Chemba ya Madini, wamebaini kuwa katika kanuni zilizosainiwa hakuna sehemu inayozungumzia namna ya kuendesha maghala ya kuhifadhia madini ghafi. Kanuni hazizungumzii ni nani namna ya uendeshaji wa maghala hayo wala bima endapo jambo lolote litatokea.
168. Mheshimiwa Spika, katika maoni ya wadau katika sekta ya madini yaliyo katika ripoti ta Tanzania Chamber of Mines, wanahitaji Chemba ya Madini ambayo wanachama wake wanachangia 95% ya makusanyo wa kodi na mrahaba iingizwe katika Kamisheni ya Madini. Pamoja na hilo ni wakati muafaka sasa wa serikali kushiriki katika makongamano mbalimbali ya kimataifa kuhusu madini kama vile Mining Indaba. Hivyo basi Kambi rasmi inaitaka serikali kutoa ufafanuzi katika maeneo yote yanayoleta mkanganyiko katika Sheria.
169. Mheshimiwa Spika, Taifa hili limeingia mikataba mingi mikubwa na makampuni ya Madini. Kwa kuwa Bunge ndicho chombo kikuu cha kuisimamia na kuishauri serikali kwa niaba ya wananchi, na ili kuongeza wigo wa uwazi katika rasilimali za Taifa,ni lini sasa Mikataba yote ambayo Serikali iliingia na Makumpuni ya Uchimbaji Madini italetwa hapa Bungeni ili Bunge liweze kuipitia na kuishauri Serikali kwa niaba ya Watanzania wote?
Y. HITIMISHO
170. Mheshimiwa Spika, Napenda kumalizia hotuba yangu kwa kusisitiza mambo yafuatayo;
i. Serikali iwaambie watanzania hatima ya majadiliano na Kampuni ya ACACIA na fedha ambazo ilipaswa kulipwa ni kwanini fedha hizo hazijalipwa. Ikiwa Makampuni haya yalikwepa kodi kama ambavyo watanzania tuliambiwa ni kwanini hadi sasa bado hayalipa fedha hizo. Na ikiwa Serikali iliudanganya umma, ni lini sasa Serikali itatoa taarifa sahihi kuhusu fedha hizo.
ii. Je, ni lini sheria zilizopitishwa kwa msukumo mkubwa na alliyekuwa waziri wa sheria, Prof Kabudi kuhusu ulinzi wa rasilimali “The natural wealth and Resources permanent sovereignity, Act 2017 pamoja na Marekebisho ya Sheria ya Madini ya mwaka 2017 ambazo kwa pamoja zinaathiri sekta ya uwekezaji kwa kutaka mashauri ya kibiashara kati ya makampuni makubwa na nchi kufanyika ndani ya nchi kinyume na mkataba wa kimataifa wa MIGA wa kulinda uwekezaji mkubwa Duniani ambazo Tanzania iliridhia zitafanyiwa marekebisho ili kuliondoa Taifa katika mkwamo wa sasa?
iii. Wananchi walioathirika na maji ya sumu kutoka Mgodi wa North Mara watalipwa kiasi gani cha fedha kama sehemu ya fidia ya Madhara waliyopata kwa kipindi kirefu.
iv. Nini kauli ya serikali kuhusu bakaa ya Dola za Marekani 622,175 na shilingi 130,331,274.45 zilizobaki kutoka sehemu ya ruzuku ya Dola za Marekani 3,000,000 zilizotolewa na Benki ya Dunia ili zitolewe kama Ruzuku kwa wachimbaji wadogo, fedha ambazo wachimbaji wadogo walipaswa kupata ambazo hadi sasa hawajapewa, ni lini wachimbaji wadogo watapewa ruzuku hiyo toka Benki ya Dunia, ambayo serikali jaitoa kwa zaidi ya miaka Minne sasa?
v. Serikali inachukua hatua gani dhidi ya watendaji wanaohujumu uchumi wa Taifa katika kampuni ya Migodi ambayo serikali inamiliki hisa, migodi ambayo Serikali mara zote imekuwa ikipata hasara kwa uzembe wa watendaji wake?
171. Mheshimiwa Spika, baada ya kusema hayo naomba kuwasilisha.
                                  …………………….
                                  John Heche (Mb)

     MSEMAJI MKUU WA KAMBI RASMI YA UPINZANI BUNGENI

                  KATIKA WIZARA YA MADINI.
                                 May, 2019

�  Gazeti la Mwananchi  :Bulyamhulu yapunguza wafanyakazi 2,000

